Kitabın adı: İnsan və iman
Müəllif: Şəhid Mürtəza Mütəhhəri
Tərcümə edən: Adil Əhmədov
Bağışlayan və mehriban Allahın adı ilə
1. İnsan və heyvan
İnsan bir növ canlı olduğundan başqa canlılarla oxşar xüsusiyyətə malikdir. Amma bir sıra fərqli cəhətlər insanı digər canlılardan ayıraraq, ona üstünlük və ülvülük bəxş etmiş və kainatda rəqibsiz etmişdir.

İnsanın sair canlılarla başlıca fərqi “insanlıq” me`yarı, eləcə də mədəniyyət və sivilizasiyanın mənşəyi olması e`tibarı ilə iki nahiyədə öz əksini tapır: 1) Baxışlar, 2) Meyllər.

Ümumiyyətlə bütün canlılar özünü və obyektiv aləmi dərk etmək (və öz tutumu qədər ondan xəbərdar olmaq) qabiliyyətinə malikdirlər. Məhz bu mə`lumat və idrak sayəsində öz istəklərinə çatmaq üçün cəhd göstərirlər.

İnsanda da digər canlılarda olduğu kimi, bir sıra arzu və istəklər mövcuddur ki, o, öz idrak və mə`lumatının köməyi ilə bu istəklərinə çatmaq üçün sə`y göstərir; başqa canlılarla fərqi isə idrak və mə`lumat dairəsinin genişliyi, nə dərəcədə əhatəli və parlaq olması, habelə arzu və istəklərinin səviyyəsinin üstünlüyü baxımındandır.

Məhz bu fərq, insanı sair canlılardan ayıran, ona məziyyət verərək hər şeydən uca edən və kainatın əşrəfi edən yeganə amildir.
HEYVAN MƏ`LUMATININ ƏHATƏ DAİRƏSİ VƏ İSTƏYİNİN SƏVİYYƏSİ
Heyvan təkcə hiss üzvləri vasitəsilə ətraf aləmdən xəbərdardır. Bu səbəbdən onun mə`lumatı aşağıdakı xüsusiyyətlərə malikdir:
Səthi və zahiridir. Əşyanın incəliklərinə və daxili əlaqələrinə varmır.

Fərdi və xüsusidir. Ümumilik və əhatəyə malik deyildir.

Müəyyən məkana aiddir. Heyvanın yaşadığı mühitə məhdudlaşıb, onun məskunlaşdığı ərazidən kənara çıxmır.

Hazırkı zamanla əlaqədardır. Yə`ni, yalnız hazırkı zamanla bağlı olub, keçmiş və gələcək zamanla heç bir bağlantısı yoxdur. Heyvan öz keçmişindən və dünya tarixindən heç nə bilmir. O, nə gələcək haqda düşünür, nə də gələcəklə bağlı sə`y göstərir.

Heyvan mə`lumat baxımdan heç vaxt yuxarıda göstərilən hüdudları aşmır (zahiri və xüsusilik, yaşadığı mühit və hazırkı zamanla bağlılıq). O, bu dörd divar arasında həmişəlik dustaqdır. Əgər bə`zi hallarda dairədən kənara çıxarsa, bu iş, dərrakəli və şüurlu surətdə deyil, təbiətin məcburi istilası altında qeyri-şüuri instinkt şəklindədir.
Heyvanın meyl və istəklərinin səviyyəsi də onun dünya barəsindəki düşüncəsi kimi müəyyən hüdudları əhatə edir. Bu məhdudiyyəti aşağıdakı kimi xarakterizə etmək olar.
Maddidir, yə`ni yemək, içmək, yatmaq, oynamaq, yuva qurmaq və qarşı cinsdən faydalanmaq həddindədir. Heyvan üçün mə`nəvi istək, əxlaqi dəyərlər və bu kimi şeylər mə`nasızdır.

Xüsusi və fərdidir. Yalnız özünə maksimum öz tayına və balasına məxsusdur.

Müəyyən məkana aiddir. Yə`ni öz məskun olduğu yerlə əlaqədardır.

Hazırkı zamanla bağlıdır. Beləliklə heyvanın mə`lumat sahəsində olan məhdudiyyətləri, onun istək və meyllərində də təzahür edir.

Əgər heyvan öz işində dairədən kənar hansısa məqsədi güdərsə, məsələn fərdə deyil növə (ümumiliyə) bağlı olması, hazırkı zamana deyil, gələcəyi nəzərdə tutması (bal arısı, qarışqa və bu kimi ictimai heyvanlarda müşahidə edildiyi kimi) bu işlər qeyri-iradi instinktiv surətdə onu yaradan və dünyanı idarə edən qüvvənin birbaşa göstərişi ilədir.
İNSAN MƏ`LUMATININ ƏHATƏ DAİRƏSİ VƏ İSTƏYİNİN SƏVİYYƏSİ
İnsanın tə`sir sahəsi istər mə`lumat, dünyaya baxışı və idrak nahiyəsində, olduqca rəngarəng, əhatəli və ülvidir.
İnsanın idrakı və onun mə`lumatı əşyanın və fenomenlərin zahiri hüdudlarını yararaq, onların mahiyyətinin dərinliyinə, qarşılıqlı əlaqə və bağlılıqlarına, onlara hakim kəsilən zərurətlərə qədər nüfuz edir. İnsanın mə`lumatı nə məkan çərçivəsində həbs olunur, nə də zaman zənciri onu öz buxovunda saxlayır. O həm zamanı, həm də məkanı fəth edir. Bu səbəbdən öz yaşadığı mühitdən çox-çox uzaqlardan xəbərdar olub, başqa planetləri tanımağa sə`y göstərir. Eləcə də keçmiş və gələcəyə vaqif olub, özünün və dünyanın keçmişini yə`ni yerin, göyün, dağların, dənizlərin, bitkilərin və digər canlıların tarixini kəşf edir. Gələcək barəsində isə əlçatmaz üfüqlərə qədər düşünür. Ən başlıcası isə insan öz düşüncəsini əbədiyyət barəsində cuşa gətirərək bir sıra sonsuzluqlar haqda informasiya kəsb edir. İnsan heyvandan fərqli olaraq, xüsusi və fərdi mə`lumatla kifayətlənməyib, bütövlükdə dünyanı bürümüş ümumi qanun və qanunauyğunluqları, eləcə də reallıqları kəşf edir. Bu metodla isə təbiətə olan hökmranlığını möhkəmləndirir.
İnsan istək və amallar baxımından da yüksək səviyyə əldə edə bilər. İnsan dəyəryönlü, tərəqqisevər, amalpərəst bir mövcuddur, axtardığı amal və ideallar maddi və şəxsi marağını tə`min etmək üçün deyil, elə bir amallar ki, təkcə özü, ailəsi və övladı ilə təxsislənməmişdir. Bu amallar müəyyən məkanla, eləcə də tarixin kiçik bir kontinenti ilə məhdudlaşmayıb, geniş, zəngin və bütün bəşəriyyəti özündə yerləşdirmiş ideallardır.

İnsan olduqca idealpərəst olduğundan, bə`zi hallarda əqidə və idealının dəyəri bütün dəyərlərin fövqündə durur; belə ki, xalqa xidmət və insanların asayişi öz rahatlığından daha əhəmiyyətli məsələyə çevrilir; yadların ayağına batmış tikan öz ayağına hətta öz gözünə batmış kimi hiss edir; özgələrlə həmdərd olur; başqalarının sevincinə və kədərinə şərik olur; bu minvalla insan nəinki təkcə şəxsi mənafeyini, eləcə də həyatın, varlığını belə özünün müqəddəs əqidə və amalı uğrunda asanlıqla qurban verir.
Mədəniyyətin özəyi sayılan bəşər sivilizasiyasının humanist sahəsi məhz insanın bu cür duyğu və istəklərindən qaynaqlanır.

İNSANIN ÜSTÜNLÜK ME`YARI
(İnsanı başqa canlılardan ayıran nədir?)
İnsanın dünyaya dair ətraflı baxışı, əsrlər boyu üst-üstə qalanıb öz təkamül həddinə çatan bəşər toplumunun sə`yi nəticəsindədir. Bu baxış, spesifik məntiqi qaydalar çərçivəsində formalaşdığından “elm” adlandırılmışdır. Elm –geniş mə`nada (elm geniş mə`nada dedikdə, insanların dünyaya dair fikirlər toplusu (fəlsəfə elmi də daxil olmaqla) nəzərdə tutulur) bəşər toplumunun kollektiv sə`yi nəticəsində müəyyən məntiqi sistem tapmışdır.
İnsanların mə`nəvi və ali təmayülləri, onların bu aləmdə olan bir sıra reallıqlara qarşı inanc və e`tiqadından doğur; belə ki, bu reallıqlar ümumi və əhatəli olub, fərdin və materiyanın fövqündə dayanan gerçəkliklərdir. Bu isə onu göstərir ki, bu gerçək biliklərə qarşı olan inanc, gəlir və mənfəət kateqoriyasından deyildir. Bu növ inanc və əlaqələr öz növbəsində ya ilahi peyğəmbərlər tərəfindən bəşəriyyətə təqdim olunmuş dünyagörüşündən, ya da bə`zi filosofların bəşər cəmiyyətinə təklif etmək istədikləri inanc və amal doğuran düşüncə tərzindən qaynaqlanır. Bir sözlə, insanın ali, mə`nəvi və qeyri-heyvani duyduqları özü üçün fikri barış quraraq, e`tiqadi prinsiplərə əsaslandıqda “iman” adını kəsb edir.
Fikrimizi ümumiləşdirib yekun vursaq deyə bilərik ki, elm və iman insanlıq me`yarı olub, “insanlıq”a qiymət verən və onu başqa canlılardan fərqləndirən iki əsas amildir. (insanlığın əsas dəyəri məhz elm və iman vasitəsi ilə tə`min olunur)

İnsanın digər canlılardan üstün olmasına dair çox sözlər söyləmişlər. Bu fikirləri aşağıdakı qruplara bölmək olar:
1) Bir sıra alimlər insanla başqa canlılar arasında nəzərə çarpacaq fərqi inkar edirlər. Onların fikirincə insanla heyvan biliyi arasında olan fərq, mahiyyət baxımından deyil, kəmiyyətə, uzaq başı keyfiyyətə görədir. Göründüyü kimi bu ideyanın sahibləri insanda idrak nəzəriyyəsinə dair dahi şərq və qərb filosoflarının diqqətini özünə çəkmiş, olduqca əhəmiyyətli və heyrətamiz predmetə o qədər də e`tina etməmişlər.
Bu mövqedən çıxış edən bilik sahibləri, insanı istəklər baxımından da sözün əsil mə`nasında heyvan hesab edərək, bu baxımdan insanla heyvan arasında heç bir fərqi qəbul etməmişlər.

2) Başqa bir qrupun qənaətinə görə canlı olmaq yalnız insana xasdır. Yə`ni canlılıq və həyat insanı digər varlıqlardan ayıran yeganə amildir. Başqa heyvanlar isə rəğbət, duyğu, dərd, ləzzət və bu kimi hisslərdən məhrumdurlar. Şübhəsiz bu (inhisarçı) nəzəriyyəyə əsasən “insan canlı mövcuddur” cümləsi onun tam və həqiqi tə`rifi olacaqdır.

3) Canlı olmağı təkcə insanlarda görməyib, onun digər canlılarla köklü imtiyazlarını nəzərə alan başqa bir dəstə alimlər belə hesab edirlər ki, sadalanan nəzəriyyə sahibləri hər biri insanın üstünlük və xassələrinin birinə diqqət yetirmişlər. Elə bu səbəbdən onu müxtəlif ifadələrlə tə`rif etmişlər. O cümlədən: nitq qabiliyyətli canlı,
 mütləqiyyətçi, intəhasız, amalpərəst, dəyəryönlü, fövqəl-təbii canlı, doymaz, qeyri-müəyyən, azad və müstəqil (qeyri-məcburi), üsyançı, nizam-intizamsevər (inzibatçı), gözəlliksevər, ədalətsevər, ikiüzlü, vurğun (aşiq), mükəlləfiyyətçi, vicdan sahibi, ikibatinli, yaradıcı, tənha, həyəcanlı, əqidəpərəst, (ötürülüb) xəyalpərəst, mə`nəvi və mə`nəviyyat qapısı . . . 
(Bəs insanın üstünlüyü nə ilə ölçülür?)
Şübhəsiz bu məziyyətlərin hər biri özlüyündə düzdür. Lakin daha geniş ifadəni özündə əks etdirən tə`rif, elm və imanı nəzərdə almaqla hasil olur. Beləliklə nəticə e`tibarı ilə deyə bilərik ki, insan bir növ canlı olub “elm və iman” adlı iki əsas imtiyazla başqa canlılardan fərqlənir.

İNSANLIQ ÜST QURUMDURMU?

Ötən bəhslərdən mə`lum oldu ki, insan canlılar növünün nümayəndəsi kimi başqa canlılarla bir çox bənzərliklərə malik olsa da, eyni zamanda bir sıra əsaslı məziyyətlər onu digər canlılardan fərqləndirmişdir.
İnsanın heyvanla müştərək və fərqləndirici cəhətləri onun iki növ yaşayışa yiyələnməsinə səbəb olmuşdur: “Heyvan həyatı” (cismdə həyat) və mə`nəvi həyat, başqa sözlə desək, maddi və mədəni yaşayış.

Burada müzakirə obyektinə çevrilən belə bir sualla qarşılaşırıq ki, insanın heyvani və insani tərəfləri arasında, onun “heyvan həyatı” ilə mə`nəvi həyatı arasında maddi yaşayışı ilə mədəni və ruhi yaşayışı arasında nə kimi bağlantı mövcuddur? Görəsən bunlardan biri bünövrə, digəri isə onun bir şaxə və hissəsidirmi? Biri əsas başqa birisi isə onun inikasıdırmı? Başqa sözlə desək, biri alt qurum (fundament) o biri isə üst qurumdurmu? Görəsən maddi yaşayış təməl və alt qurum, mədəni yaşayış isə üst qurumdurmu? Görəsən insanın maddi həyatı (heyvani tərəfi) alt qurum onun mə`nəvi həyatı (insani tərəfi) üst qurumdurmu?
Hazırda bu məsələ psixoloji nəzərdən deyil, sosioloji baxımdan müzakirə olunur. Bu səbəbdən sualımız və diskusiyanın forması aşağıdakı şəkildə düzəlir; ictimai qurumlar arasında istehsal və istehsal defisinə bağlı olan iqtisadi qurum təməl və özül, digər sosial qurumlar –xüsusilə də insanın humanistliyini özündə cilvələndirən qurumlar –bütövlükdə qurumun bir hissəsi və inikasıdırmı? Görəsən elm, fəlsəfə, ədəbiyyat, din, hüquq, e`tika və incəsənət özlüyündə heç bir orijinallığa malik olmayıb, bütün mərhələlərdə iqtisadi reallıqların təcəssümüdürlərmi?
Doğrudur, məsələ bu surətdə müzakirə olunur; amma istər-istəməz sosiologiyanın bu disputu psixoloji yekunla, həmçinin insan və onun əsillik və gerçəkliyi barəsində olan fəlsəfi disputla (hazırda “insan əsilliyi” yaxud “humanizm” adı ilə məşhurdur) nəticələnir. Bu prinsipin psixoloji yekunu budur ki, insanın yalnız cismi həyatı (heyvaniyyəti) əsil və orijinal olub, onun humanist tərəfi (insaniyyəti) heç bir orijinallığa malik deyildir. İnsan öz heyvanlığı qarşısında insaniyyət adlı əsilliyə sahib deyildir; Beləliklə bu prinsipə əsasən insanla heyvan arasında əsaslı fərqi rədd edən qrupun nəzəri təsdiq olunur (I qrup).
Bu teoriyaya əsasən nəinki mə`nəvi istəklərin orijinallığı –o cümlədən: həqiqətgerayi, xeyrgerayi, zibagerayi, xodagerayi –təkzib olunur, eləcə də insan baxışından gerçəklik və dünya barəsində olan realizmin əsası belə inkar edilir; çünki, heç bir baxış bitərəf olaraq yalnız “baxış” olmağı bacarmır; bütün baxışlar haradasa müəyyən maddi təmayülü özündə əks etdirir, bundan başqasına isə qadir deyildir.
Təəccüblü budur ki, bu fikri yürüdən bir sıra məktəblər eyni zamanda insanpərvərlik və humanizmdən dəm vururlar!!!

Həqiqət budur ki, insanın təkamül trayektoriyası, öz tərəqqisi uğrunda heyvanlıqda insanlığa doğru irəliləyir. Bu prinsip həm fərd, həm də cəmiyyət barəsində öz funksiyasını eynilə yeriən yetirir. İnsan, yaradılışının ilk çağında maddi cism olub, vücudunun mütərəqqi hərəkəti ilə, ruha yaxud ruhi substansiyaya çevrilir. “İnsanın ruhu” onun bədənində doğulub öz təkamül həddinə çataraq baxımsızlıq kəsb edir. Onun heyvani tərəfi isə insanlığın “inkişaf” və təkamülü üçün məskən xarakteri daşıyır. Mütərəqqi varlığın öz inkişafı miqdarında müstəqil, suveren və öz mühitinə hakimlik tə`sirediciliyi təkamülün təbii xüsusiyyəti olduğu kimi, insanın “ictimaiyyəti” də öz növbəsində -istər fərdi istərsə də ictimai şəkildə-öz təkamülü ilə bərabər tərzdə müstəqillik və digər sahələrə amirliyə tərəf irəliləyir. Mütərəqqi və təkamül etmiş adam o şəxsdir ki, öz xarici və daxili sahələri üzərində nisbi hökmranlıq əldə etsin. Elə bir şəxs ki, xarici və daxili mühitin məxfi tə`sirlərindən yaxa qurtararaq, e`tiqad və inanca arxalansın.
Cəmiyyətin inkişaf xətti də eynilə ruhun bədən daxilində, “fərd”in insanlığının isə, onun heyvani cəhətinin ağuşunda təkamülü kimi baş verir.
Bəşər cəmiyyətinin rüşeymi daha çox iqtisadi qurumlarla sıx əlaqədədir. Cəmiyyətin mədəni və mə`nəvi sahələri iqtisadi qurumun ruhu obrazını daşıyır. Bədənlə ruh arasında qarşılıqlı tə`sir olduğu kimi, cəmiyyətin ruhu və onun bədən üzvləri arasında da –maddi və mə`nəvi sosial təşkilatlar arasında –belə bir bağlantı mövcuddur. Cəmiyyətin inkişaf xətti, fərdin təkamül prosesi kimi azadlıq, qeyri-tabeçilik və ruhun son dərəcə hökmranlığı istiqamətindədir. Bu isə o deməkdir ki, cəmiyyət inkişaf etdikcə onun mədəni həyatı, maddi və fiziki yaşayışı qarşısında daha artıq baxımsızlıq və hökmranlıq əldə edir. Gələcəyin insani iqtisadi deyil, mədəni canlıdır. Gələcəyin adamı qarın və ehtiras deyil, əqidə və məslək adamıdır.
Lakin bu o demək deyildir ki, bəşər cəmiyyəti hər hansı zərurət və məcburiyyət altında addım-addım düz xətt üzrə insanı dəyərlər zirvəsinə tərəf hərəkət edir və bu baxımdan daima insan cəmiyyəti tarixin hər mərhələsində keçmiş mərhələyə nisbət bir addım öndədir; ola bilər ki, bəşəriyyət ictimai həyatın müəyyən bir dövrünü öz arxasında qoysun və texnologiyanın hədsiz dərəcədə inkişafı ilə yanaşı, əxlaqi nomalar və mə`nəviyyat cəhətindən keçmiş ilə müqayisədə bir və ya bir neçə mərhələ süquta mə`ruz qalsın (necə ki, hazırda əsrimizin bəşərinə deyilir). Əslində bu o deməkdir ki, bəşəriyyətin bütövlükdə rəftarı istər maddi, istərsə də mə`nəvi nəzərdən irəliyə doğrudur. Deməli insanın təkamül prosesi, mə`nəvi baxımdan düzxətt üzrə olan yeknəsəq hərəkət deyildir. Bu hərəkətin inkişaf, bə`zən yüksələn xəttdən kənara çıxmaq, dolanbac yolları (sağa-sola əyilmə) habelə geri getmək və müvəqqəti durğunluq dövrləri olur. Lakin bütün bunlara baxmayaraq (tarixin bizə göstərdiyi kimi), bu proses ümumilikdə (bütün müvəqqəti hallara və maneələrə üstün gələrək özünə yol açan) mütərəqqi və təkamüllük səmtinə gedən hərəkətin məcmusudur. Məhz bu səbəbdəndir ki, gələcəyin insanını iqtisadi deyil, mədəni canlı qarın və ehtiras deyil, əqidə və inanc adamı adlandırırıq.
Bu nəzəriyyəyə əsasən, öz əsilliyinə görə insanın humanistliyi, istehsal alətlərinin inkişafı ilə bərabər, daha doğrusu ondan öncə təkmilləşmişdir. Elə bu təkamül sayəsində sosial və təbii mühitdən asılılıq və tə`sirlənməsi azalır, bu tə`sirdən yaxa qurtarması (bu isə əqidə, ideal və məsləkə bağlılıq deməkdir), eləcə də ictimai və təbii mühit üzərində tə`sir bağışlaması güclənir. Bu minvalla gələcəkdə tam mə`nəvi azadlıq hesab olunan əqidə, inanc və ideologiyaya bağlanaraq istiqlaliyyətə qovuşur. İnsan keçmişdə təbiətin və öz varlığının rifahından az faydalanmasına baxmayaraq, daha artıq təbiətin qulu, heyvani həvəslərinin isə əsirinə çevrilmişdi; amma gələcəyin insanı öz varlığı və təbiətdən daha geniş surətdə bəhrələnəcəyi ilə yanaşı, eyni halda keçmişlə müqayisədə təbiətin köləliyi və öz heyvani qüvvələrinin əsarətindən nisbətən azad olacaq, özünün özünə və təbiətə olan hökmranlığı artacaqdır.
Bu nöqteyi-nəzərdən insanlıq həqiqəti maddi və heyvani inkişaf daxilində yaranmasına baxmayaraq, heç vaxt maddi təkamülün kölgəsi və onun inikası olmayıb, suverən və təkamüledici (inkişafda olan) reallıqdır. Maddi sahələrdən tə`sirləndiyi kimi onlarda öz lazımi tə`sirini bağışlaya bilir. Bir sözlə insanın son taleyinin formalaşmasında həlledici rol oynayan səbəb, istehsal cihazlarının inkişaf prosesi deyil, bəşərin təkamülləşmiş orijinal mədəni cərəyanıdır. Məhz insanlığın bu orijinal reallığıdır ki, öz hərəkətinə davam edərək istehsal avadanlıqlarını, həyatın digər sahələri ilə bərabər tərzdə təkmilləşdirir. Nəinki istehsal vasitələri (alətləri) öz-özünə yaranır və insanın insanlığı da, istehsal sistemini qiymətlərdirən bir vasitə kimi dəyişikliyə mə`ruz qalır və daha inkişaf etmiş, təkmilləşmiş istehsal sisteminin dəyərləndiricisi kimi təkamül adına malikdir. Xeyr.
2-Elm və iman
Artıq qeyd etdik ki, insanın insanpərvər və heyvani cəhətləri arasında bağlılıq, başqa sözlə insanın mədəni və maddi yaşayışı arasında sıx əlaqə mövcuddur. Aydın oldu ki, insanlıq təkcə heyvani həyatın inikası olmayıb, özünəməxsus əsillik və müstəqil mə`na kəsb edir. Habelə mə`lum oldu ki, elm və iman insanlığın iki əsas bünövrə sütunudur. İndi isə görək bu iki sütun və insanlığın bu iki e`tibarı, bir-birləri arasında nə kimi mövcud və ya mümkün əlaqəyə malikdirlər.
Təəssüflər olsun ki, xristian dünyasında Tövratın (Əhdi-ətiqin, bibliyanın) bə`zi təhrif olunmuş bölmələrinə əsaslanan belə bir təfəkkür tərzi formalaşmışdır ki, elm və iman bir-biri ilə barışmayan iki zidd ünsürdür. Elm və iman qarşıdurması adı altında meydana gələn bu ideya hər iki tərəfə baha başa gəlmişdir. Bu fikrin mənşəyi Əhdi-ətiqin “Yaradılış” kitabında özünə yer tapır. “Yaradılış” kitabının II fəslinin 16 və 17-ci ayələrində Adəm (ə), cənnət və qadağan olunmuş ağac haqqında belə deyilir:

Üçüncü fəslin 1-8-ci ayələrində yazılır:

1) Rəbb Allahın yaratdığı bütün göl heyvanlarının ən hiyləgəri ilan idi. İlan qadına (Həvvaya) dedi: “Doğrudanmı, Allah sizə bağda olan heç bir ağacın bəhrələrindən yeməyin” deyib?

2) Qadın ilana dedi: “Bağdakı ağacların bəhrələrindən yeyə bilərik.
3) Amma bağın ortasındakı ağacın meyvələri barədə Allah deyib: “ondan yeməyin və ona toxunmayın, yoxsa öləcəksiniz!”
4) İlan qadına dedi: “Yox, əsla ölməzsiniz.
5) Əksinə Allah bilir ki, o meyvələrdən yediyiniz gün gözləriniz açılacaq və xeyirlə şəri bilərək Allah kimi olacaqsınız.”

6) Qadın gördü ki, ağacın meyvəsi yemək üçün yaxşıdır, gözə xoş görünür və bu ağac insana dərrakə verməyi və`d edir. Buna görə də o həmin meyvədən dərib yedi. Sonra yanında olan ərinə də verdi, o da yedi.

7) O vaxt ikisinin də gözləri açıldı və çılpaq olduqlarını bildilər. Buna görə də əncir yarpaqlarını bir-birinə hörüb özlərinə fitə düzəltdilər.”

Mə`lum fəslin 22-23-cü ayəsində deyilir:
“Sonra Rəbb Allah dedi: “Budur, insan xeyirlə şərin nə olduğunu bilərək bizdən biri kimi oldu. Qoy indi əlini uzadaraq həyat ağacının meyvəsindən dərib yeməsin və əbədi yaşamasın!”
İnsan, Allah, bilik və itaətsizliyə dair bu düşüncə tərzinə əsasən, Allahın buyurduğu (din) insanın yaxşı-pisi tanımaması və heç nədən xəbərdar olmaması deməkdir; qadağan olunmuş ağac bilik ağacıdır, insan Allahın əmrinə boyun əyməyərək idrak və biliyə yiyələnir və elə bu səbəbdən də cənnətdən qovulur. Məsələyə bu tərzdə yanaşmaq buna gətirib çıxarır ki, bütün vasvasalar (tovlamalar) bilik vasvasasıdır. Demək azdırıcı şeytan (vasvasaçı) həmin əqldir.

Biz müsəlmanlar Qur`andan belə öyrənmişik ki, uca Allah “bütün adları” (həqiqəti) Adəmə öyrətdi, sonra isə mələklərdən Adəmə səcdə etmələrini istədi, şeytansa həqiqətdən xəbərdar olan Allahın nümayəndəsi və canişininə (xəlifətullaha) səcdə etmədiyi üçün Allah dərgahından qovuldu. Sünnə isə bizə belə öyrədir ki, qadağan olunmuş ağac tamahkarlıq, hərislik və buna bənzər kateqoriyadan idi. (yə`ni Adəmin (ə) insanlığına deyil, heyvani səmtilə bağlı bir şey) şeytan isə daima heyvani meyllər yönümündə əqlin əleyhinə (anti-əql) vasvasa edir, yoldan azdırır. Nəticə alırıq ki, insanın vücudundan şeytan simvolu onun əqli deyil, şər işlərə vadar edən nəfsidir (nəfsi-əmmarə). Bəli, bu cür öyrəndiyimizə görə, “yaradılış” kitabında gördüklərimiz birzi nəhayət dərəcədə heyrətə gətirir.
Bu ideyanın acı nəticəsidir ki, son 1500 ildə mədəniyyət tarixini elm və iman adlı iki dövrə bölərək, elm və imanı qarşı-qarşıya qoyur. Halbu ki, İslam mədəniyyətinin tarixi, elm və iman əsri olan çiçəklənmə, elm və imanın birgə düşgünlüyə uğradığı tənəzzül dövrünə bölünür. Biz müsəlmanların vəzifəsidir ki, özümüzü elm və imana əvəzolunmaz xəsarətlər vuran bu yanlış əqidədən uzaqlaşdıraq, həmçinin kortəbii olaraq elm və iman ziddiyyətini mənimsəməyək.
Bizim indi bu məsələyə analitik surətdə yanaşıb, alimanə baxışla müzakirə etməyimiz labüddür. Məsələni təhlil etmək istəyirik ki, doğrudan da insanlığın bu iki e`tibarı və fundamenti hər biri bir dövrə mənsubdurmu? Görəsən insan həmişə yarım-insan qalmağa və insanlığın yarısınamı yiyələnməyə məhkum edilmişdir? Görəsən nadanlıq və imansızlıqdan doğan iki növ bədbəxtlik insanın həyatında qaçılmaz olub, insan isə bu iki növ bədbəxtlikdən birinə məhkumdurmu?
Sonralar aydınlaşacaq ki, hər bir inanc istər-istəməz müəyyən düşüncəyə, həmçinin dünya və varlığa dair xüsusi şəkildə qavrayışa əsaslanmışdır. Şübhəsiz dünya barəsindəki bu qavrayış və analizlərin bir çoxu, baxmayaraq ki, hər hansı bir inanc və əlaqənin əsası ola bilər, lakin elmi və məntiqi prinsiplərə uyğun olmadığından rədd edilməkdən başqa çarəsi yoxdur. Əslində sözümüz bunda deyil. Bizim sözümüz bundadır ki, görəsən dünyaya dair, ümumiyyətlə varlıq haqqında eləb ir tərz-təfəkkür və təhlil vardırmı ki, elm, fəlsəfə və məntiq tərəfindən himayə olunması ilə yanaşı, eyni zamanda xoşbəxtlik bəxş edən inanc üçün möhkəm və sarsılmaz təməl olmağı bacarsın?
Əgər belə bir dünya görüşü və düşüncənin mövcudluğu aydınlaşsa, demək insan iki bədbəxtlikdən birinə məhkum olmayacaqdır.
Burada elm və imanla bağlı sualımızı iki səmtə yönəldirik:

Birincisi budur ki, hər hansı bir anoliza və təfsir varmıdır ki, iman və amal doğuculuğu ilə bərabər eyni halda məntiq tərəfindən təsdiqlənsin, yoxsa elm və fəlsəfənin verdiyi bütün bu təfəkkürlər hamılıqla inanc, sevgi, ümid və optimistliklərin əleyhinədir? Qarşıda “dünyagörüşü” başlığı altında bu haqda danışacağıq.

Digər bir tərəf isə elm və imanın hər biri öz nahiyəsindən insan üzərində qoyduğu tə`sirlərdir. Görəsən elm və imanın xitabı bir-birinin tam əksinədirmi? Elm bizi imanla təzadlı bir şəkildə formalaşdırmaq istəyirmi? Elm bizi bir səmtə, iman isə başqa istiqamətə yönəldirmi? Yoxsa elm və iman bir-birinin təkmilləşdiricisi və tamamlayıcısıdırlar? Elm bizim yarımızı, iman isə onunla uzlaşan qalan hissəsini formalaşdırır? Elə isə görək elm və iman hər biri öz növbəsində bizə nələri bəxş edir.
-Elm bizə aydınlıq və qüdrət, iman isə eşq, ümid və enerji bəxş edir.
-Elm invertarı (vasitəni), iman isə məqsədi tə`yin edir.

-Elm sür`ət verir, iman isə yol göstərir.

-Elm bacarıq, iman isə bu əsasda düzgün seçimdir.

-Elm bizə varlıqları tanıtdırır, iman isə “nə etmək lazımdır” məsələsini ilham edir.

-Elm xarici, iman isə daxili çevrilişdir.

-Elm dünyanı insan üçün münasib vəziyyətə gətirib çıxarır, iman isə insanın ruhunu insanlığa yönəldir.

-Elm insanın vücudunu üfüqi, iman isə şaquli istiqamətdə genişləndirir.

-Elm təbiəti, iman isə insanı formalaşdırır.

-Elm və iman hər ikisi insana enerji verir; lakin elm bu işi insandan ayrı və müstəqil şəkildə iman isə insana bitişik şəkildə görür.

-Elm və iman hər ikisi insana gözəllik bəxş edir; lakin elm əqli, iman isə ruhi gözəllik bağışlayır. Elm düşüncə gözəlliyi, iman isə duyğu gözəlliyidir.

-Elm və iman hər ikisi insana sülh və arxayınlıq bəxş edir; lakin elm xaricən, iman isə daxilən əmin-amanlıq yaradır. Elm insanı müxtəlif xəstəliklər, sel, zəlzələ, tufanlardan qoruyur, imansa iztirablar, tənhalığa qapılmaq, sığınacaqsızlıq və kimsəsizlik kimi hisslər, mə`nasız təsəvvürlər və boş xülyalar kimi ruhi sıxıntılar qarşısında təhlükəsizliyini tə`min edir.
-Bir sözlə elm dünyanı insanla, iman isə insanı özü ilə harmoniyalaşdırır.

İnsanın elm və imana birgə ehtiyacı istər dini, istərsə də qeyri-dini mütəfəkkirlərin daima diqqət mərkəzində olmuşdur. “Əllamə Məhəmməd İqbal Lahuri” bu haqda yazır:

“Bəşəriyyət hazırda üç şeyə ehtyiaclıdır: 1) Dünyanın ruhani izahı, 2) Fərdin ruhani azadlığı, 3) Və bəşər cəmiyyətinin təkamülünü ruhani varislə əlaqələndirəcək qlobal tə`sirə malik bir prinsip. Şübhəsiz yeni avropa, bu sahədə təfəkkürə və Nihilizmlə bağlı qurumlar tə`sis etmişdir, lakin təcrübə bunu göstərir ki, xalis əql vasitəsilə qazanılmış həqiqət, təkcə şəxsi ilham vasitəsilə hasil olmuş canlı e`tiqadın hərarətini verə bilməz. Elə bu cəhətdən xalis əql və şər növündə güclü tə`sirə malik olmamışdır, bir halda ki din, daima fərdlərin yüksəlişinin və bəşər cəmiyyətlərinin forma dəyişkənliyinin səbəbkarı olmuşdur. “Avropa nihilizmi heç vaxt həyatda canlı bir amil kimi olmamış, onun məhsulu isə səksənəlik, çıxış yolu tapmaqdadır. Belə ki, qeyri-uyğun demokratiyalar arasında təftişlə məşğuldur ki, onları işi dərvişlərdən qüdrətlilərin xeyirinə faydalanmaqdan ibarətdir, inanın mənə, hazırkı avropa bəşəriyyətin əxlaqi tərəqqisinin qarşısında duran ən böyük maneədir.” Başqa bir tərəfdən, əndişələr sahibi və mütləq kamal xiridarları olan müsəlmanlar, həyatın ən dərinliklərindən xəbər verən ruhiyyəyə əsaslanmışlar. Bu isə onun zahirinə batini rəng verir. Müsəlman fərd üçün həyatın mə`nəvi bünövrəsi, e`tiqadi prinsipdir və bu e`tiqadın müdafiəsi uğrunda asanlıqla canını qurban verər.

Vil Dorant sivilizasiya tarixinin tanınmış yazıçısı, dindar olmasına baxmayaraq yazır:
“Qədim dünya ilə müasir maşın dünyasının fərqi, məqsədlərdə deyil alətlərdədir. . . Əgər bütün inkişafımız qayələrin, məqsədlərin yaxşılaşdırılmasında deyil, yalnız metodların, vasitələrin (alətlərin) islahında xülasələşsə, nə deyəcəksiniz?”

Eləcə də yazır:

“Sərvət (mal-dövlət) yorğunluq gətirir, əql və hikmət soyuqluğun zəif işığıdır, lakin eşqdir ki, dilə gətirilə bilinməyəcək qədər ədaləti ilə, ürəkləri qızdırır.”

Hazırda bu məsələ əksəriyyətə sezilib ki, siantizm (sırf elm təmayüllü məktəb) və sırf elmi metodla tə`lim-tərbiyə üsulları, insanı bütöv şəkildə formalaşdırmaqda acizdir; xalis elmi metodla tə`lim-tərbiyə, bəşəri bütövlükdə deyil, yarı insan formasında hazırlayır; bu tərbiyəvi metodun məhsulu formalaşmış insan deyil, onun xammalıdır. Bir sözlə əxlaqi dəyərlərlə fəzilət və üstünlük kəsb edən deyil, bacarıqlı və səriştəli insan formalaşdırır, hərtərəfli deyil, təkqütblü insan hazırlayır.
Hazırda hamıya bəllidir ki, xalis və quru elm dövrü başa çatmışdır və bu arada amal istiqamətində mə`nəvi bir boşluq cəmiyyətləri hədələyir. Bə`ziləri bu boşluğu yalnız xalis fəlsəfə ilə doldurmaq istəyirlər. Başqa bir dəstə isə ədəbiyyat, incəsənət və humanitar elmlərin ətəyindən yapışırlar. İranda da bu mə`nəvi boşluğu doldurmaq üçün, az-çox insanpərvər mədəniyyəti xüsusilə Mövlana Cəlaləddin Rumi (Mövləvi), Sə`di, Hafiz kimi ədiblərin irfani ədəbiyyatı təklifi müzakirə olunur. Bu məsələni irəli sürənlər bir məsələdən xəbərsizdirlər ki, bu ədəbiyyat öz ruhu və cazibədarlığını dindən almışdır. Bu ədəbiyyatın insanpərvərlik ruhiyyəsi, İslamın dini ruhiyyəsidir. Belə olmasaydı niyə dövrümüzün bir sıra yeni ədəbiyyatı humanistliyə son dərəcə təzahürü ilə yanaşı olduqca soyuq, ruhsuz və cazibədarsızdır?! Bizim insansevər dini ədəbiyyatımızın məzmunu insan və dünyaya dair elə bir düşüncə tərzindən qaynaqlanmışdır ki, İslami tərzi-təfəkkürlə tam üst-üstə düşür. Əgər bu ədəbi şah əsərlərdən İslami ruh alınsa, sözsüz ki, gecə və ölmüş bir bədənə çevrilərlər.
Bu boşluğu duyanlardan biri də Vil Dorantdır. O, ədəbiyyat, fəlsəfə və incəsənətlə bu boşluğun doldurulması təklifini irəli sürərək deyir:
“Məktəb və universitetlərimizə dəyən xəsarət, Spenserin
 insanı öz mühiti ilə uyğunlaşdıran tə`lim-tərbiyə sahəsindəki nəzəriyyəsindən daha çoxdur.
Bu tə`rif ölü və mexanikidir və “mexanikanın üstünlüyü” fəlsəfəsindən doğmuşdur. Hər bir yaradıcı ruh və zehn ona nifrət edir. Nəticə bu olmuşdur ki, bizim məktəblərimiz nəzəri və mexaniki elmlə dolmuş və faydasız adlandırdığı ədəbi, tarixi, fəlsəfi və incəsənətlə ilgili mövzulardan xali qalmışdır. Yalnız elmi olan tərbiyənin məhsulu alətdən başqa bir şey deyil, şəxsi gözəllikdən və hikmətdən uzaqlaşdırır. Dünya üçün yaxşı olardı ki, Spenser heç bir kitab yazmamaydı.”

Maraqlıdır Vil Dorant bir tərəfdən e`tiraf edir ki, yaranmış boşluq birinci növbədə “amal boşluğu”dur. Elə bir boşluqdur ki, məqsəd, hədəf və amallar nahiyəsində özünə yer tutur. Elə bir boşluq ki, Nehilizmlə nəticələnmişdir. O, baxmayaraq ki, bu boşluğun bir növ təfəkkür, iman və insani hədəf və məqsədlər yönümündə olduğunu təsdiqləyir, lakin eyni zamanda bütün bunlarla yanaşı belə düşünür ki, hər hansı bir mə`nəviyyatla (hərçənd xəyal qüvvəsinin hüdudlarını keçməsi də) bu boşluğu doldurmaq mümkündür; Vil Dorant belə düşünür ki, tarix, incəsənət, estetika, şe`r və musiqi ilə məşğul olmaq, insanın tərəqqitələb və amalsevər fitrətinin dərinliyindən doğan bu boşluğu doldurmağa qadirdir.
ELM VƏ İMANIN QARŞILIQLI CANİŞİNLİYİ (ELM VƏ İMAN BİR-BİRİNİ ƏVƏZ EDƏ BİLƏRMİ?)
Mə`lum oldu ki, elm və iman nəinki qarşılıqlı təzadda deyil, əslində bu ikisi bir-birinin təkmilləşdiricisi və tamamlayıcısıdırlar?
Elm və imanın insan həyatında rolunu tanıdıqdan sonra, bir daha bu suala cavab vermək ehtiyac duyulmur. Sözsüz ki, nə elm imanı əvəzləyə bilər, nə də iman elm boşluğunu doldura bilər. Elm aydınlıq və qüdrətdən əlavə, eşq və ümid bəxş edərək, istəklərimizin səviyyəsini yüksəltməkdə, eləcə də məqsədlərimizə yetişməkdə və son hədəflərimizə doğru istiqamətləndirməkdə yardımçı olmasından əlavə, təbii və fitri surətdə fərdilik və eqoistlik oxu ətrafında yaranmış amallar və meyllərimizi bizdən alaraq, əvəzində eşq və mə`nəvi-ilahi əlaqələr xəmiri ilə yoğrulmuş məqsədlər, amallar bəxş etməkdə, həmçinin əlimizdə bir növ vasitəçi və alət rolunu oynadığı halda öz həqiqətimizi və mahiyyətimizi bizə tanıtdırmaqda aciz olduğu kimi, iman da təbiəti, onun qanunlarını və özümüzü bizə tanıtdırmaqda acizdir.
Tarixi təcrübələr bir daha sübut etmişdir ki, elm və iman ayrılığı əvəzedilməz ziyanlarla nəticələnmişdir. İman məhz elm şüası altında tanınmalı və elm işıqlığında xürafatdan kənarda qalmalıdır. Əks təqdirdə iman donuq, kortəbii təəssüb və öz ətrafına fırlanaraq çıxışyolu tapmayan bir ünsürə çevrilə bilər. Elm və mə`rifət olmadıqda nadan mö`minlərin imanı, zirək münafiqlərin əlində alətə çevrilər. İslamın erkən çağlarında yaranmış Xəvaric dəstəsini və sonrakı dövrlərdə müxtəlif formalarda üzə çıxmış qruplaşmaları buna misal çəkmək olar.
İmansız elm də sərxoş adamın əlindəki ülgücə və əmtəəni tamamilə mənimsəmək üçün gecə yarısı oğrunun əlində fanara bənzəyir. Elə bu səbəbdəndir ki, günümüzün imansız alimlərinin rəftarının mahiyyəti, dünənin imansız cahilləri ilə, azacıq da olsa fərqlənmir. Sizcə bu günün çerçilləri, cansonları, niksonları, stalinləri (səddamları, şaronları və buşları) ilə dünənin fir`onları, çingizləri və atillaları arasında fərq varmı?
Bəlkə də sizi belə bir sual düşündürə bilər ki, məgər elm həm ziyalılıq, həm də bacarıq demək deyilmi? Elmin aydınlaşdırıcılığı və qüdrətini yalnız xarici aləmdə məhdudlaşdırmaq olmaz. O, həm də daxili aləmimizi bizə göstərərək, nəticədə bizi, daxili aləmimizi dəyişdirməyə qadir edir. Demək, elm dünyanı düzəltməklə yanaşı, insanı da düzəldə bilir. Bir sözlə həm öz işini (        ), həm də imanın işini yeriən yetirir. Burada incə bir nöqtəyə diqqət yetirməklə sualın cavabına aydınlıq gətirmək olar. Elm haqqında bütün bu söylənilənlər doğrudur. Lakin unutmamalıyıq ki, elmin bacarığı alət və vasitənin tipindəndir. Elm, yalnız insanın iradəsi və göstərişi ilə qüdrətini büruzə verir. Elmi, insanın məqsədlərinə və qət etmək üçün seçdiyi yollara çatmaqda ən gözəl yardımçı adlandırmağımız da elə bu səbəbdəndir.
Lakin söhbət başqa şeydən gedir. Söz burasındadır ki, insan məqsədi, vasitənin istifadəsindən öncə tə`yin etmişdir. Vasitələr daima məqsədlər yolunda istifadəyə verilir. Bəs məqsədlər necə meydana gəlir? İnsan, insani xarakterlərini tədricən iman sayəsində dirçəldərək insanlığı yaranmalıdır. Təbiətcə heyvan hesab edilən insan, istər-istəməz özünün maddi, fərdi və heyvani məqsədləri istiqamətində irəliləyir, alətlərdənisə yalnız bu yolda istifadə edir. Bu arada insan, aləti və məqsədi deyil, əslində onun özünü bir növ vasitə kimi düzgün istiqamətdə sövq edən bir qüvvəyə son dərəcə ehtiyac duyur. Elə bir qüvvə ki, insana daxilən təkan verərək, onun potensiallarını üzə çıxarsın; ruhən partlayışa səbəb olaraq insana yeni istiqamət göstərə biləcək bir qüvvəyə ehtiyac duyulur. Bu isə elm və təbiətə və insana hakim kəsilmiş qanunların kəşfi ilə müyəssər olmur. Belə bir tə`siredicilik, insanın ruhunda bə`zi dəyərlərin müqəddəsləşməsi və qiymətlənməsinin məhsuludur. Bu dəyərlərin mənbəyi isə, dünya və insana dair spesifik təfəkkür tərzi və xüsusi baxışdan qaynaqlanmış insanın ülvi təmayülləridir. Nə labaratoriyalar, nə də ki, məntiqi arqument və salliqizmlər vasitəsilə bu təfəkkür tərzini əldə etmək olar. Elm üçün əlçatmaz olan qavrayışlar haqda gələcəkdə danışacağıq.
Antik və müasir tarix, elm və iman ayrılığının heç acı nəticələrə səbəb olmasını sübuta yetirmişdir. İmanı və dini e`tiqadı olan, lakin elmdən bəhrələnməyən cəmiyyətlərdə insanpərvər şəxslərin çalışmaları, qənaətbəxş faydalarla nəticələnməmiş, bə`zən isə kortəbii təəssüblərin və zərərli keşməkeşlərin qaynağına çevrilmişdir. Qədim dünya tarixi belə hadisələrlə doludur.
Elmi nailiyyətlər əldə etmiş, lakin imanın yeri boş qalmış xalqlarda (əsrimizin bə`zi cəmiyyətləri kimi) isə, elmi qüdrət bütövlükdə eqoistlik, xudpəsəndlik, istismar, despotizm, hegemonluqlar yolunda xərclənmişdir.

Keçən iki-üç əsri (intibah dövründən sonra) elmə pərəstiş və imandan qaçma dövrü adlandırmaq olar. Bu zaman bir çox alimlər elm açarı ilə bəşəriyyətin probelm qapılarının açılacağını zənn etsələr də, təcrübə bunun əksini isbatladı. Artıq heç bir bilik sahibi tapılmaz ki, bəşərin hər hansı bir növ imana (hətta qeyri-dini imana, hər halda elmin fövqündə duran) ehtiyacını dansın. Bertrand Rassel materialist yönlü olmasına baxmayaraq, bu mətləbə e`tiraf edərək yazır:
Yalnız maddi gəlir üçün görülən iş, faydalı nəticələrə səbəb olmayacaq. Belə nəticəni əldə etmək üçün, elə bir peşə seçmək lazımdır ki, orada bir şəxsə, mərama, məqsədə iman gizlənsin.

Hazırda materialistlər də özlərini fəlsəfi baxımdan materialist, əxlaqi cəhətdən isə idealist, başqa sözlə desək, nəzəri cəhətdən maddi, praktiki və amal baxımından mə`nəvi adlandırmağa məcburdurlar. Lakin nəzəri baxımdan maddi, praktiki olaraq isə mə`nəvi olmaq mümkündürmü sualına materialistlər özləri cavab verməlidirlər.
“Elm tarixi” kitabının müəllifi, dünya şöhrətli alim Corc Sarten özünün “altı qanad” adlı əsərində, elmin bəşər əlaqələrinin insaniləşdirilməsi acizliyini və insanın iman qüvvəsinə son dərəcə möhtaclığını belə bəyan edir.

Elm bə`zi sahələrdə heyrətamiz nailiyyətlər əldə etsə də, lakin ictimai davranışlara bağlı milli və beynəlxalq siyasət səhnəsi kimi digər sahələrdə hələ də özümüzü qınayırıq.

Corc Sarten insana gərək olan inancın dini inanc olduğunu təsdiq edir. O, insanın “incəsənət, din və elm” üçbucağında olan bağlılığı haqda yazır:

İncəsənət, gözəlliyi üzə çıxarmaqla, həyatın sevincini gətirir. Din məhəbbət bəxş edir. Musiqi isə həyat deməkdir. Elm həqiqət, doğruluq və əqllə təmasda olaraq, bəşər növünün düşüncə tərzinin yüksəlməsinə xidmət edir. İncəsənət, din və elmin hər üçünə ehtiyaclıyıq. Həyatımızda elmin varlığı zəruri olsa da, lakin heç vaxt təklikdə kifayət etmir.

DİNİ İNANC (İMAN)
Ötən bəhslərdən mə`lum oldu ki, insan üçün sağlam həyat tərzi, bəşəriyyət və onun sivilizasiyası üçün səmərəli iş, məhz ideologiya, amal və imanın girovundadır. Heç bir ideya və imana bağlı olmayan əqidəsiz insan, ya xudpəsəndlikdə qərq olub, öz şəxsi mənafeyinin dairəsini aşmayan, ya da həyatda əxlaqi və ictimai məsələlər qarışsında mövqeyini bilməyən tərəddüdlü mövcuda çevrilər. Daima əxlaqi və ictimai məsələlərlə üzləşən insan, belə məsələlər qarşısında reaksiya göstərməyə məcburdur. Hər hansı bir məktəbə, əqidəyə inanca mənsub şəxsin nə edəcəyi bəllidir. Lakin heç bir məktəb və ayin onun vəzifəsini aydınlaşdırmasa, hər əsən yellə bə`zən bu yana, bə`zən də o yana əsən, daima harmoniyasız və sərsəm həyat tərzi sürəcəkdir. Bəli, müəyyən bir məktəbə və ideyaya qoşulmağın zəruriliyində şübhə yoxdur.
Bu arada önəmli bir məsələyə diqqət yetirmək gərəklidir ki, yalnız dini inanc insanı sözün əsil mə`nasında real “mö`min” kimi formalaşdıra, eqoistliyi iman və əqidənin kölgəsi altına ala, eləcə də fərddə bir növ “təəbbüd” və “təslim” hissi yarada bilər. Təkcə dini iman insanı məktəbin təqdim etdiyi ən incə məsələlərdə belə sarsılmasının qarşısını alır, habelə ona qarşı sevgi, məhəbbət və həyatın onsuz puç və mə`nasız olacağı qədər dəyərləndirməsinə və bir növ qeyrət və təəssübkeşliklə onu qorumasına zəmin yaradır.

Dini e`tiqadi inanclar, insanı öz fərdi və təbii meyllərinin əksinə hərəkət etməyə, bə`zən də iman yolunda bütövlükdə varlığını belə fəda etməyə sövq edir. Bu isə insanın ideyasının müqəddəsləşdiyi və varlığına tam şəkildə hakim kəsildiyi zaman mümkündür. İdeyalara müqəddəslik bağışlayaraq, onun əmrini tam gücü ilə insan həyatında cari edən qüvvə dini qüvvədir.
Bə`zən dini ideyası olmayan şəxslər intiqam, kin-küdurət və psixoloji komplekslər, bir sözlə əzab-əziyyət və sıxıntılar qarşısında kəskin reaksiya şəklində, fədakarlığa əl atır, canına, malına və bütün varlığına belə yumurlar. Yaşadığımız dünyada belə faktlara kifayət qədər rast gəlmək olar.
Lakin qeyri-dini ideya ilə, dini inanc arasında fərq iki ayrı koteqoriyalarda özünə yer tapır. Belə ki, dini əqidə ortaya gəldikdə, ideyalar müqəddəsləşir, fədakarlıqlar tam razılıqla və təbii şəkildə həyata keçirilir. Bir növ azad seçim sayılan iman və razılıqla yerinə yetirilən işlə, bir növ partlayış hesab edilən təzyiqlər nəticəsində yaranmış daxili sıxıntıların tə`siri altında görülən iş arasında fərq, olduqda genişdir. Bundan əlavə inancın dünyagörüşü maddi və həqiqəti yalnız duyğu orqanları ilə hiss ediləndə məhdud bilməkdə olduqda, bütün ictimai və insani ideyaçılıq, amalpərəstlik, insanın həmin zaman özünün dünya ilə rabitəsində hiss etdiyi, məhsus reallıqların ziddinədir.

Maddi dünyagörüşünün məhsulu ideyaçılıq deyil, xudpəsəndlikdir. İdeyaçılıq məntiqi nəticəsi olduğu müəyyən bir dünyagörüşü əsasında qurulmazsa, xəyalpərəstliyin hüdudlarını aşmayacaqdır. Yə`ni, insan daxilində mövcud olan reallıqları nəzərə almadan, xəyalında dünya qurmalı, elə onunla da yaşamalıdır. Ancaq ideya və amalyönlülük dindən qaynaqlanarsa, ictimai amal və ideyaya bağlılıq, məntiqi nəticəsi olduğu dünyagörüşünə söykənəcəkdir. Dini inanc, insanı dünyaya birləşdirən körpü, başqa sözlə, insanla dünyanın ümumi amacları arasında bir növ bağlılıqdır. Amma qeyri-dini inanc və amallar bir növ dünyadan “ayrılıq” və həmişəlik xarici aləmlə himayəsi kəsilmiş xəyal dünyasıdır.
Dini iman nəinki yalnız təbii meylləri ilə uzlaşmayan bir sıra təkliflər tə`yin etmir, əslində dünyanı insanın gözündə başqalaşdırır, onun tikilisinə hissedilən elementlərdən əlavə, yeni-yeni ünsürlər bəxş edir, quru, soyuq mexaniki və maddi dünyanı, canlı və şüurlu aləmlə əvəziləyir. Dini inanc (donuq fikirləri alt-üst edərək) aləmi və yaradılışı tam başqa tərzdə insana mənimsədir. İyirminci əsrin tanınmış amerikalı filosof və psixolqu Vilyam Ceyms deyir:

“Dini təfəkkürün bizə bəxş etdiyi aləm, yalnız zahiri görünüşü dəyişmiş maddi dünya deyildir. Əslində bir materialistin düşündüyündən daha çox şeylər, o aləmin me`marlığında işlənmişdir.”

Bütün bunlardan əlavə, müqəddəs və sitayiş ediləsi həqiqətlərə qarşı meyl, hər bir bəşərin fitrətində vardır. İnsan bir sıra qeyri-maddi potensial iste`dadların mərkəzidir. İnsanın təmayülləri yalnız maddi istəklərlə, mə`nəvi meylləri isə, təkcə qazanılmış və təlqini şəkillə təxsislənmir. Bu, elmin təsdiq etdiyi həqiqətdir.
Vilyam Ceyms yazır:

“Maraqlarımız və meyllərimizin təhrikləndiricisi bu aləmdən qaynaqlansa da, bir çox arzu və istəklərimiz metafizik aləmdən sərçeşmə tapır. Çünki onların əksəriyyəti maddi hesablamalarla uyğunlaşmır.”

Bu meyllərin varlığı, onların düzgün şəkildə formalaşmasını, tərbiyə edilərək doğru yolda istifadə edilməsini tələb edir. Əks təqdirdə, düzgün istiqamətdə sapınaraq, azğın yola düşəcək və ağlagəlməz ziyanlara gətirib çıxacaqdır. Necə ki, bütpərəstlik, insanpərəstlik, təbiətpərəstlik və minlərlə başqa pərəstişlər məhz həmin prosesin məhsuludur. Bu barədə Erik Trum deyir:
“Yer üzündə elə bir şəxs tapmaq olmaz ki, hansısa bir dinə ehtiyaclı olmasın, çıxış yolu üçün bir hədd və ürəkbağlantısı üçün bir məkan-mərkəz istəməsin. Hətta onun, qeyri-dini inanclarından əlavə, öz əqidələrini din adı ilə tanımaması da mümkündür. Əksinə, ümumiyyətlə heç bir dinin olmamasını da fikirləşə bilər. Bu halda qüdrət, pul, yaxud kam almaq kimi zahirən qeyri-dini məqsədlərə olan bağlılığının mə`nasını, yalnız praktiki və məsləhətə uyğun işlərə əlaqənin əlaməti kimi də yoza bilər. Söhbət insanın dini olub-olmamasından deyil, insanın hansı “din”i olmasından gedir.

Psixoloq Erik Trumun söylədiklərindən belə mə`lum olur ki, insan nəyisə özünə müqəddəs sanmadan və pərəstiş etmədən yaşaya bilməz. O, yeganə olan Allahı tanıyaraq ona pərəstiş etməsə də, həqiqət hesab etdiyi başqa bir müqəddəs varlığa pərəstiş edəcəkdir.

Demək, insan üçün ideya, amal, inancın olması zəruri bir hal olduğu üçün, bir tərəfdən də, yalnız və yalnız dini inancın bəşəri həqiqi tə`siri altına ala biləcəyini nəzərə alaraq, digər bir tərəfdənsə, insan fitri olaraq, müqəddəsləşdirməyə və pərəstiş etməyə meylli olduğundan dolayı, yeganə çıxış yolu dini inancı gücləndirməyimizdir.
Qur`an-kərim, birinci növbədə dini e`tiqadın yaradılış sistemi ilə bir növ uyğunluğunu tam açıqlığı ilə bəyan edən ilk kitabdır.
افغير دين الله يبغون و له اسلم من فی السموات و الارض

“Onlar Allahın dinindən başqa bir din axtarırlarmı? Halbuki, göylərdə və yerdə olanların hamısı istər-istəməz ona (Allaha) tə`lim olmuşdur.”

Əlavə olaraq bu kitab dini inancı, insanların fitrətinin bir hissəsi kimi qələmə vermişdir:
فاقم وجهك للدين حنيفا فطرة الله التى فطر الناس عليها
“(Ya Məhəmməd! Ümmətinlə birlikdə) batindən haqqa tapınaraq (pak və müvəhhid, xalis təkallahlı kimi) Allahın fitri olaraq insanlara verdiyi dinə (İslama) tərəf üz tut.”

İMANIN FAYDALI TƏ`SİRLƏRİ
Buraya qədər dediklərimiz, dini e`tiqadın tə`sirlərinə müəyyən qədər aydınlıq gətirsə də, “həyatın (bu) qiymətli sərmayəsi” və “mə`nəvi mülkü”nün müsbət tə`sirləri haqda daha artıq tanışlıq üçün, bu bəhsi ayrıca şəkildə ortaya atırıq.

Rus mütəfəkkir yazıçısı Lev Tolstoy deyir:
İman, xalqın onunla yaşadığı bir şeydir.

Həkim Nasir Xosrov Ələvi, oğlun xitabən deyir:

(Farsi şe`r ötürülüb)

Dini inanc, istər sevinc, qəlbgenişliyi və şadlıq yaradıcılığı cəhətdən, istər ictimai əlaqələri yaxşılaşdırmaq yönümündə, istərsə də dünya quruluşunun ayrılmaz hissəsi olan nigarançılıqların, narahatçılıqların azalması və aradan qaldırılması baxımından bir çox müsbət tə`sirlərə malikdir. Dini inancın bu tə`sirlərini üç hissədə oxucuya təqdim edirik.
A. Gözəllik və sevinc
“Nikbinlik” (optimizm) dini inancın gözəllik, şadlıq, sevinc və fərəh yaradıcılığı baxımından ilk tə`siridir. Dünyaya, yaradılışa və varlığa nikbinlik. Dini inanc insanın dünyaya dair qavrayışını xüsusi tərzdə formalaşdırdığından, belə ki, yaradılışı hədəfli, hədəfi isə xeyir, təkamül və səadət tanıtdırdığından, təbii olaraq insanın bütövlükdə varlıq sisteminə və ona hakim kəsilən qanunlara qarşı baxışını optimistləşdirir. Varlıq ölkəsinin vətəndaşının duyğusu, ölkəsinin qanun, təşkilat və sistemlərini düzgün-ədalətli hesab etdiyi, ölkənin bir nömrəli idarəçilərinin hakim təbəqəsinin niyyətlərinə inandığı bir vətəndaşın halına bənzəyir. Təbii ki, belə bir şəxs özü və digərləri üçün tərəqqi və yüksəlişin maneəsiz olduğunun şahidi olur. Həmçinin təkcə tənbəllik və təcrübəsizliyi, özünün və onun kimi məs`ul-mükəlləfiyyətçi insanların geridə qalmasının səbəbi hesab edir.
Belə bir şəxs hesab edir ki, geridə qalmasına ölkə strukturası və qurumları deyil, məhz özü cavabdehdir. Bu şəxsin nəzərində bütün çatışmamazlıqlar, onun və onun kimilərinin öhdəsindəki vəzifəsini düzgün icra etməmələri üzündəndir. Şübhəsiz bu tərzi-təfəkkür onu qeyrətə gətirərək, nikbincəsinə ümid hərəkətə vadar edir.
Lakin varlıq ölkəsinin imansız nümayəndəsi, yaşadığı ölkənin qanun və orqanlarının ədalətsiz, səriştəsiz və səlahiyyətsiz olduğunu bilən, onu qəbul etməkdə isə çarəsiz qalan bir şəxsə bənzəyir. Belə bir şəxsin daxili, daima kin-küdurət və psixoloji düyünlərlə (komplekslərlə) doludur. O, heç vaxt öz islahının fikrinə düşmür. Çünki zənn edir ki, yerin-göyün kələ-kötürlüyü, ədalətsizliyin, haqsızlığın bütün aləmi bürüdüyü bir halda, mənim kimi bir zərrənin düzgünlüyünün nə faydası vardır?! Dünya, ləzzətini dadmadığı belə bir şəxs üçün qorxunc zindana çevrilir. Buradan Qur`ani-Kərimin buyurduğu öz yerini tapır:
و من اعرض عن ذکری فان له معيشة ضنكا
“Hər kəs mənim öyüd-nəsihətimdən (Qur`andan) üz döndərsə, güzəranı daralar (yaxud qəbr evində şiddətli əzaba düçar olar).”

Bəli, həyatı qəlbimizdə genişləndirən, ruhi sıxıntılarımızı aradan qaldıran qüvvə, imandır.
Dini imanın sevinc-şadlıq gətiriciliyi cəhətindən ikinci bir tə`siri “ziyalılıq”dır.
 Dini iman əsasında həqiqət nuru ilə dünyanı aydın görən insanın, elə bu zəka vasitəsilə ruhu işıqlaşır və qəlbi bu çırağın nuruna qərq olur. İmansız şəxs isə bunun əksinə. Onun dünyanı gözündə puç, qaranlıq, qavranıla və aydınlaşa bilməyən kimi təsəvvür etməsi ürək evinin öz təsəvvür etdiyi qaranlıq otaqda zülmətə qərq olmasına səbəb olur.
Yaxşı əməyin müsbət nəticəsinə “ümidvarlıq”, dini inancın şadlıq və fərəhləndiricilik baxımından üçüncü tə`siridir.

Materialist məntiqinə əsasən, dünya doğru və ya batil, ədalət yaxud zülm, düzgün yaxud qeyri-düzgün yolu seçmiş insanlara nisbət laqeyid və bitərəfdir. İşin nəticəsi yalnız bir şeyə: “əməyin miqdarı”na bağlıdır.

Lakin imanlı şəxsin məntiqinə əsasən, dünya bu iki dəstənin əməyi qarşısında laqeyid deyil; dünya bu iki növ əməyin müqabilində eyni cür reaksiya vermir. Əslində yaradılış sistemi həqiqət, düzgünlük, ədalət və xeyirxahlıq uğrunda çalışan xalqın himayədarıdır.
ان تنصروا الله ينصركم 
“Allaha yardımçı olsanız (haqq yolunda addım atsanız) Allah da sizə yardımçı olar.”

ان الله لا يضيع اجر المحسنين
“Allah yaxşıların zəhmətini (əcrini) heç vaxt hədər etmir.”

Dini inancın fərəh-şadlıq digər bir (dördüncü) faydası qəlbi aramlıq-arxayınlıqdır. İnsan fitri olaraq öz xoşbəxtliyinin sorağındadır. Səadətə yetişməyin təsəvvürü belə onu sevinc içində qərq edir və əksinə, acı və məhrumiyyətə yaxın bir gələcəyin fikri, bədənini lərzəyə gətirir, iztirab və təşviş içində yanır. Bu arada iki ünsür insanın səadətilə nəticələnir.
Əmək (çalışmaq)

Mühitin şəraitinə inanmaq.

Bir şagirdin müvəffəqiyyəti iki şeylə bağlıdır. 1) Özünün sə`y və çalışqanlığı, 2) Digəri isə, məktəb mühitinin münasibliyi, müəllimlərin təşviqi və rəğbəti. Çalışqan bir şagird, əgər oxuduğu mühitə və ilin sonu qiymət verən müəllimə e`timad etməsə, sonda onunla ədalətsiz davranacaqlarından nigaran olsa, il boyu iztirab onun bütün vücudunu bürüyəcəkdir.
İnsanın özü ilə nə edəcəyi aydındır. Bu yöndən heç bir sıxıntı üz vermir. Çünki, sıxıntı, iztirab şəkk-tərəddüddən yaranır. İnsanın özünə aid şeylərə şəkk-şübhəsi yoxdur. İnsanı iztiraba sürükləyən, onunla necə davranacağını bilmədiyi dünyadır.

Görəsən yaxşı iş faydalıdırmı? Səadət və əmanət faydasızdırmı? Görəsən nəhayət dərəcədə çalışmalar və bütün öhdəlikləri yerinə yetirməklə yanaşı, işin sonu məhrumiyyətlə bitəcəkmi? Bəli, bu suallar qarşısındadır ki, iztirab və ürək sıxıntıları ən dəhşətli şəkildə baş verir.
Dini inanc müamilənin bir tərəfi sanılan insana, müamilənin digər tərəfi hesab edilən dünyaya nisbət güvənlik və əminlik bəxş edir. Dünyanın insan qarşısında rəftarı ətrafında yaranmış sıxıntı və sarsıntıları məhv edərək, əvəzində isə ona ürəkrahatlığı bağışlayır. Bu səbəbdən deyirik: Dini insanın faydalalarından biri də qəlbi aramlıqdır.

Şadlıq bəxşedicilik cəhətindən dini inancın faydalı tə`sirlərindən biri də, mə`nəvi ləzzət sayılan bir sıra ləzzətlərə daha artıq dərəcədə yiyələnməkdir. İnsan iki növ ləzzətdən bəhrələnir.

Hiss orqanları ilə bağlı ləzzətlər. Bunlar bədən üzvlərindən birinin xarici maddələrlə bir növ əlaqəsindən yaranan ləzzətlərdir. Gözün görməklə, qulağın eşitməklə, ağızın dadmaqla və lamisənin təmasda olmaqla əldə etdiyi ləzzətləri buna misal çəkmək olar.

İnsanın ruhunun dərinliyi və vicdanı ilə bağlı ləzzətlər. Bədənin müəyyən bir üzvünə aid olmayan bu ləzzətlər, kənar maddə ilə yaranmış əlaqənin tə`siri altında hasil olmur. Buna misal olaraq, insanın digərlərinə ehsan və xidmətindən, ehtiram və sevilməkdən, öz övladının uğurundan aldığı ləzzətləri göstərmək olar. Belə ki, nə müəyyən üzvə bağlıdır, nə də kənar maddənin birbaşa tə`siri altında yaranır.

Mə`nəvi ləzzətlər maddi ləzzətlərdən daha güclü və daha gecsovuşandır. Haqpərəst arif tayfasının ibadəti, Allahı pərəstiş etməsi ilə yaranan ləzzətlər də bu tipdəndir. İbadətlərində yalnız Allahı düşünən, onun varlıq dənizində qərq olaraq tam təvazökarlıqla
 pərəstiş edən arif ibadətçilər ən ülvi ləzzətlərə sahibdirlər. Dini ədəbiyyatda “iman tamı” və “iman şirinliyi”ndən söz açılır. İman bütün şirinliklərin fövqündə yerləşən şirinliyə malikdir. Elm kəsb etmək, ehsan, xidmət, uğur və qələbə kimi işlər dini hisslərdən doğaraq Allaha xatir görüldükdə və bununla da “ibadət” adını kəsb etdikdə, mə`nəvi ləzzət ikiqat olur.
B. İctimai əlaqələrin yaxşılaşmasında imanın rolu
İnsan bə`zi canlılar kimi ictimai yaradılmışdır. Fərd təklikdə öz ehtiyaclarını tə`min etməyə qadir deyil, yaşayış “həmkarlıq” surətinə çevrilməli, bununla da hamının vəzifə və mənfəətdə payı olmalı və fərdlər arasında bir növ “iş bölgüsü” yaranmalıdır; bu məsələdə insanla digər ictimai heyvanların (bal arısı kimi) fərqi bundadır ki, onlarda iş bölgüsü və vəzifə, təbiətin göstərişi ilə instinkt surətindədir və hər növ boyunqaçırma və cinayətin mümkünlüyü onlardan alınmışdır. Ancaq insan azad, suverən və ixtiyarsahibli mövcuddur və öz işini azadcasına “vəzifə” və “mükəlləfiyyət” adı ilə yeriən yetirməlidir. Başqa sözlə, canlıların ehtiyacları ictimai olduğu kimi, ictimai instinktləri də məcburi surətdə onlarda hökm sürür. İnsanın üzərində belə instinktlərin hökm sürmədiyi halda, ehtiyacları ictimaidir. Bir sıra “istəklər” şəklində insanın daxilində mövcud olan ictimai meylləri tə`lim-tərbiyə sayəsində dirçəlməlidir.
Sağlam ictimai yaşayış insanların qanunlara, bir-birlərinin haqqlarına hörmətlə yanaşdıqları, ədaləti müqəddəs sandıqları, bir-birlərinə sevgi-məhəbbət, qayğı bəslədikləri, özü üçün sevdiyini başqası üçün də sevdiyi və əksinə özü üçün bəyənmədiyini digəri üçün də bəyənmədiyi, qarşılıqlı inam, güvənliyin yarandığı, ruhi keyfiyyətlərin (insani dəyərlərin) bu güvənliyin zəmanətçisi olduğu, hər kəsin özünü məs`uliyyət daşıyıcısı bildiyi bir mühitdir. Sağlam ictimai yaşayış odur ki, ən gizli yerlərdə belə təqva, abır-həya özünü büruzə versin, insanlar bir-birlərinə yaxşılıq etməkdə yarışa çıxsınlar, zülm-ədalətsiz qarşısında ayağa qalxaraq, sitəmkarlara, fəsadçılara zülm-fəsad işlətməyə fürsət verilməsin, əxlaqi dəyərlərə ehtiramla yanaşılsın, bir-biri ilə bir bədənin üzvləri kimi müttəfiq və birgə olsunlar.
Hər şeydən daha artıq haqqı hörmətli, ədaləti müqəddəs, ürəkləri bir-birinə mehriban, insanlar arasında qarşılıqlı güvənliyi möhkəmləndirən, təqva və iffəti bəşər vicdanının dərinliyinə kimi nüfuz etdirən, əxlaqi dəyərləri mö`təbər sanan, ədalətsizliklə mübarizədə şücaət yaradan və fərdləri bütünlüklə bir bədənin üzvləri kimi bir-birinə calayan-müttəhid edən yeganə amil dini inancdır.

Bəşərin olaylı tarixinin səmasında ulduzlar tək parlayan insanların humanist cilvələri, dini duyğuların məhsullarıdır.

C. Sıxıntıların azalması
Bəşər həyatının istər-istəməz sevincli, xoş, şirin, uğurlu və bəxtiyar zamanları ilə yanaşı, ağrılı-acılı, əzab-əziyyətli, uğursuz və nakam vaxtları da var. Onların bir çox böyük zəhmətlə də olsa qarşısı alına ya aradan qaldırılasıdır. Sözsüz ki, insan təbiətlə mübarizə etməli, acılıqları şirinliklərlə əvəzlənməlidir. Lakin dünyanın bir sıra hadisələri qarşısı alınası və ya aradan qaldırılası deyil. Qocalığı nümunə gətirək. İnsan istər-istəməz qocalıq istiqamətində addımlayır, ömür çırağı sönməyə doğru gedir, qocalıqla əlaqədar qüdrətsizlik, zəiflik və digər nöqsanlar həyatın çöhrəsini üzgünləşdirir. Bundan əlavə ölüm və heçliyin, varlığa göz bağlamağın və dünya ilə vidalaşaraq onu başqalarına həvalə etməyin təsəvvürü belə insanı digər bir tərzdə incidir.
Dini inanc insanda müqavimət qüvvəsi yaradır, acılıqları şirinləşdirir. İmanlı şəxs dünyada hər olayın müəyyən hesab çərçivəsində baş verməsini bilir. O bilir ki, əgər acılıqlar qarşısında düzgün reaksiya göstərsə, bunun özü əvəz edilməsə də, ayrı bir şəkildə Allah-taala tərəfindən əvəz ediləcəkdir. Qocalıq işin sonu kimi sanılmadığından, habelə imanlı şəxsin boş vaxtlarını daima ibadətlə, Allahı xatırlamaqla doldurduğundan insanın sevimlisinə çevrilir. Belə ki, Alahpərəst xalq üçün həyatın qocalıq dövründəki ləzzəti, cavanlıq dövründən daha artıq olur.

İmanlı şəxsin gözündə ölümün siması, imansız şəxsin gözündə əks olunandan fərqlənir. Belə bir fərdin fikrində ölüm artıq heçlik, fəna deyil, fani və ötəri dünyadan əbədi dünyaya, kiçik aləmdən böyük aləmə keçiddir; ölüm əməl və əkin dünyasından, nəticə və məhsul dünyasına köçdür. Bu səbəbdən belə bir şəxs ölüm ətrafında yaranmış təşvişlərini, dini əbədiyyatda “saleh əməl” adlanan yaxşı işlərlə aradan qaldırır.
Psixoloji narahatlıqlardan və həyatın sıxıntılarından yaranan ruhi xəstəliklərin böyük əksəriyyətinin qeyri-dini şəxslər arasında müşahidə edilməsi, psixoloqların nəzərində danılmaz faktdır. Dindar şəxslər güclü, yenilməz imana nə qədər yiyələndikdə, bir o qədər bu xəstəliklərdən kənarda qalır. Elə bu cəhətdən yaşadığımız əsrin problemlərindən biri də, əsəbi-ruhi xəstəliklərin artmasıdır.
3. Məktəb, ideologiya
Məktəb ya ideologiya dedikdə nə başa düşülür? İnsanın fərdi şəkildə və ya cəmiyyətin bir üzvü kimi hər hansı bir məktəb və ideologiyaya qoşulması, inanc (iman) sahibi olması hansı zərurətdən irəli gəlir? Görəsən fərd yaxud bəşər cəmiyyəti üçün hər hansı ideologiyanın varlığı qaçılmazdırmı? Bir müqəddimə ilə mövzuya daxil olaq: 
İnsanın fəaliyyətləri iki tərzdə həyata keçirilir:

Ləzzətyönlü;

Tədbirli.

Ləzzətyönlü fəaliyyətlər meyl, təbiət yaxud adətin (ikinci təbiət) birbaşa tə`siri ilə, bir ləzzətə çatmaq və ya əziyyətdən qaçmaq məqsədi ilə insanın yerinə yetirdiyi sadə fəaliyyətlərdir. İnsanın susuz olarkən su qabına tərəf əl uzatması, zəhərli ilan gördükdə qaçması, siqaretin kəskin təbi gəldikdə siqaret yandırması bu qəbildən olan fəaliyyətlərə misal göstərmək olar.
Bu tərz işlər meyllə müvafiq olub, birbaşa ləzzət və zəhmətlə əlaqədədir. Həzzverici iş bir növ cazibə ilə insanı özünə cəlb edir və əziyyətli iş bir növ dəfetmə ilə insanı özündən uzaqlaşdırır.

Tədbirlə görülən işlər isə, cəzb yaxud dəf etməyə malik deyildir. Həmçinin təbii meyl (instinkt) insanı o işlərə tərəf yaxınlaşdırmaq və uzaqlaşdırmaqda qeydsizdir. Sadəcə insan düşüncə (əql) və iradəsinin vasitəsi ilə o işlərin həyata keçirilməsi və ya tərk edilməsində görülən məsləhətə xatir, onları yerinə yetirir, yaxud da tərk edir. Demək burada (işin görülməsində) insanın son qayəsi, hərəkətverici qüvvəsi, şövqəgətiricisi ləzzət deyil, məsləhətdir. Ləzzəti insan təbiəti müəyyənləşdirir, məsləhəti isə əql. Ləzzət meyli həvəsləndirirsə, məsləhət iradəni ruhlandırır. İnsan ləzzətyönlü işlərdən işin əsnasında həzz alır, amma məsləhətli işlərdən isə xeyr. Lakin son məsləhətə doğru (xeyir və kamal (təkamül) yaxud gələcəkdə nəsib olacaq ləzzət) bir addım yaxınlaşmasını təsəvvür etdikdə şad əhval-ruhiyyəyə yiyələnir. (Diqqət yetirmək lazımdır ki,) ləzzətbəxş və şadlandıran işlərlə, ləzzətsiz bə`zən də əziyyətli, lakin insanın razılığı və xoşhallıqla gördüyü işlər arasında fərq var. Məsləhətli işlər nəticənin əlçatmaz uşaqlığı səbəb ilə, həzzverici və şadlıqgətirən olmasa da, qənaətbəxşdir. Ləzzət və zəhmət insan və heyvanın müştərək xüsusiyyətlərindəndir. Ancaq razılıq, xoşhallıq, ikrah (nifrət, antipatiya), narazılıq insana məxsus xarakterlərdir. Necə ki, arzu etmək də yalnız bəşərə məxsusdur. Razılıq, ikrah arzu bəşərin duyğu orqanları deyil, şüuru, əqli düşüncələri dairəsində özünə yer tapır.

Söylədik ki, insan tədbirlə həyata keçirdiyi işləri əql və iradə ilə yerinə yetirir və əksinə, onun ləzzət xarakterli işləri meyl və hissiyatın göstərişi ilədir. Əqlin göstərişi ilə yerinə yetirmək o deməkdir ki, hesablayıcı (uzaqgörən, öz xeyirini bilən) ağıl qüvvəsi, çox uzaqlarda xeyir-kamal ya ləzzəti görür və bə`zən çətin keçilsə də ona yetişməyin yolunu kəşf edərək, ona çatmağın çertyojunu cızır. İradə qüvvəsi ilə yerinə yetirmək isə o deməkdir ki, insanda əql qüvvəsinin tabeçiliyində olan bir qüvvə əqlin qərara aldığı məsələlərdə icraedicilik rolunu oynayır. Bə`zən də bütün meyllərə-təbii cəzb etmələrə baxmayaraq, əqli qərarla və planları praktiki mərhələyə çatdırır.
Bir tələbənin cavanlıq təbiəti onu yemək-içmək, yatmaq, rifah, şəhvətpərəstlik və oynaqlığa tərəf çəkir, lakin onun uzaqgörən ağılı bu işlərin bir tərəfdən vəballa bitməsini digər tərəfdən isə, çalışqanlığın, yuxusuzluğun, ehtirasa, ləzzətə göz yummağın sağlam sonunu, rifaha səbəb olmasını düşünərək, məsləhət hökmü ilə ona ikinci yolu seçməyi əmr edir. Bu zaman insan əqlin hökmünü (məsləhəti) təbii meylin hökmündən (ləzzətdən) üstün tutur. Habelə xəstə dərmana nifrət edir, acı dərman qəbul etməkdən əziyyət çəkir. Lakin məsləhət şüurunun hökmü və meyllərə hakim iradə qüvvəsi ilə, acı dərman qəbul edir.
Əql və iradə gücləndikcə, insan təbiəti üzrə (meyllərinə baxmayaraq) göstərişini bir o qədər gözəl yeridə bilirlər.

İnsan tədbirlə gördüyü fəaliyyətlərini praktik mərhələdə daima bir plan və teoriya çərçivəsində icra edir. İnsanın ağıl və iradəsi təkamülləşdikcə, fəaliyyətləri ləzzətyönlüdən daha artıq tədbirlə həyata keçirilir və əksinə heyvani üfüqə yaxınlaşdıqca ləzzətməqsədli əməllərə üstünlük verir; çünki heyvanın bütün işləri ləzzətalma məqsədilədir. Bə`zən isə hədəflər və əlçatmaz nəticələr üçün müşahidə edilən fəaliyyətlər, o cümlədən: yuva qurma, köç etmə, cütləşmə və nəsil artırma kimi işlər heç biri agahcasına, hədəfə vaqif olaraq, məqsədə yetişmək və vasitə seçimini düşünərək həyata keçirilmir. Sadalananlar bir növ məcburi ilham və xaricdən idarə edilən instinkt vasitəsilə baş verir.
İnsanın tədbirli əməllərinin fəaliyyət dairəsi ləzzətxarakterli fəaliyyətlərini əhatə edəcək qədər vüs`ət tapır; yə`ni (uzaqgörənliyi düşünən, xeyirxah) məsləhətli proqramlaşdırmaların əsası elə şəkildə qurula bilər ki, ləzzətlər məsləhətlər kodunda yerləşsin. Hər bir ləzzət, ləzzət olmağı ilə yanaşı məsləhət, də olsun. Təbii fəaliyyətlər, təbiətin (xasiyyəti) çağırışına cavabvericiliyi ilə yanaşı, ağıl göstərişinin itaətçisi də olsun. Tədbirli fəaliyyətlərin ləzzətmərkəzli fəaliyyətlərin, həyatın düşünülmüş, tədbirlə icra edilən geniş layihəsinin və ümumi proqramının tərkib hissəsinə çevrilməsi, təbiətin əqllə və meylin iradəylə həmahəngliyi deməkdir.
Tədbirli fəaliyyətlərin bir sıra əlçatmaz qayə və məqsədlər ətrafında manevri istər-istəməz onu plana, proqrama və məqsədə çatmaqda vasitə seçiminə ehtiyaclı edir. Məsələnin fərdi tərəfində şəxs özü üçün tədbir edir. Proqram sahibi, cizgiçi, teoriyaçı, yol, metod və vasitə göstəricisi fərdi əqldir. Təbii ki, onun bilik və mə`lumatının səviyyəsi və mühakimə yürütmə qüvvəsi qərarçıxarmalarda son dərəcə tə`sirlidir.
Tədbirli fəaliyyətlər, nəhayət dərəcədə təkamül edəcəyi təqdirdə belə, insanın fəaliyyətlərinin insani-humanist olması üçün yetərli deyil. İnsanın tədbirli fəaliyyətləri lazımı şərtdir. Çünki əql, elm, bilik, tədbir insanlığın yarı hissəsini təşkil edir. Lakin bununla belə kafi deyil. İnsan fəaliyyətlərini, iradi və şüuri (əqlani) olmasından əlavə, insanlığın ülvi təmayülləri səmtində hərəkət edəcəyi zaman humanist (insani) adlandırmaq olar. Əks təqdirdə bəşərin ən qatı cinayətkar əməlləri bə`zən tədbirlər, oynaq fikirlər sərvət düşgünlükləri, plan cızmalar və çertyojlar əsasında baş verir. Müstəmləkəçiliyin hiyləgərcəsinə planları müddəamızın ən gözəl şahididir. Tədir qüvvəsi humanitar və imani təmayüllərdən ayrılaraq, maddi və heyvani məqsədlərin xidmətçisinə çevrildikdə, İslam dini terminologiyasında “nukra” və “şeytənət” adlanır. Məsələnin bu cəhətinə toxunmayaq ki, ümumiyyətlə fəaliyyətin tədbirli surəti, həmişə onun insani olmasına dəlalət etmir. Əslində heyvani məqsədlər oxu ətrafında fırlanarsa, heyvanın ləzzətməqsədli fəaliyyətlərindən daha təhlükəlidir. Əgər heyvan qarnını doldurmaq məqsədi ilə hansısa bir heyvan ya insanı yırtırsa, lakin yalnız şəxsi mənafeyinin fərqində olan uzaqgörən, tədbirli insan həmin məqsədlə şəhərləri viran edir, yüz minlərlə günahsız insanların dəhşətli ölümünə bais olurlar.
Nə isə, bu cəhəti kənara qoyaq. Görəsən fərdi məsləhətlər məcmusu baxımından əqlin hədəfləri kifayət edirmi? Başqa sözlə, fərdi məsləhətlərin təqdimi baxımından fərdi əqlin tə`sirediciliyi nə həddədir?
Həyatın kiçik tədbirləri üçün ağıl, təfəkkür və düşüncənin zəruri və faydalı olmasında heç bir mübahisə yoxdur. İnsan yaşayışında daima dost, təhsil sahəsi, həyat yoldaşı və məşğuliyyət seçmək, müşavirət, ünsiyyət, əylənmək, sağlam fəaliyyətlər, əyrilik və nadürüstlüklə mübarizə və ilaxır kimi məsələlərlə qarşılaşır. Şübhəsiz bütün bunlarda fikirləşməyə, şüura, düşüncəyə və tədbirə möhtacdır. O nə qədər çox və gözəl düşündükcə, daha artıq uğur qazanır; bə`zən isə başqalarının düşüncə və təcrübəsindən istifadə etməli olur (məşvərət prinsipi). Bütün bu məsələlərdə insan əvvəlcə plan hazırlayır və sonra onu icra edir.

Ümumi və geniş dairədə necə? Görəsən insan, şəxsi həyatının bütün məsələlərini əhatə edən və bütün məsləhətləri ilə uyğunlaşa biləcək ümumi plan cızmağa qadirdirmi? Yoxsa fərdi fikirin planlaşdırma qabiliyyəti, incə və kiçik məsələlər çərçivəsində məhdudlaşıb və hərtərəfli səadəti tə`min edəcək həyatın mənfəətlər məcmusunu əhatə etmək, əql qüvvəsinin öhdəsindən xaricdirmi?

Bə`zi filosofların belə bir “özü-özünü tə`min etmə” əqidəsinə inandığını bilirik. Onlar xoşbəxtlik və bədbəxtlik yolunu kəşf etdiklərini, əql və iradəyə güvənərək özünü xoşbəxt edəcəklərini iddia etmişlər.
Lakin digər bir tərəfdən də bilirik ki, dünyada iki filosof tapmaq olmaz ki, bu yolu tə`yin etməkdə yekdil rə`yə malik olsunlar. Əsas və son məqsəd sayılan öncə aydınmə`nalı nəzərə çarpan səadət anlamı eyhamlı və anlaşılmaz məfhumlardan biridir. Səadət nədir? Necə həyata keçirilir? Bədbəxtlik nədir və onu doğuran səbəblər hansılardır? Bütün bunlar hərə də qeyri-müəyyən formada ortaya atılıb və tanınmamış qalır. Səbəb nədir? Çünki indiyə kimi bəşər və onun iste`dadları, iş qabiliyyətləri, imkanatı tanınmamış qalır. Bəşərin özü məchul qaldığı bir halda, onun xoşbəxtliyi və səadətinin hansı vasitələrlə müyəssər olması tanına bilərmi?!

Ən başlıcası, insan ictimai varlıqdır. İctimai yaşayış onun üçün minlərlə məsələ və problem yaradır. İnsan bütün bunlarla həll etməli, qarşısında necə davranacağını aydınlaşdırmalıdır; ictimai mövcudluq səbəbi ilə öz xoşbəxtliyi, amalları, xeyir və şər me`yarları, yol və metodu və vasitə seçimi özgələrin səadəti, amalları, xeyir və şər ölçüsü, yol və metodları və vasitə seçimi ilə qarşılığından, başqalarından müstəqil şəkildə öz yolunu tə`yin edə bilmir. O, öz səadətini cəmiyyəti səadətə və təkamülə çatdıracaq magistral-ana xətdə axtarmalıdır.
Əgər əbədi həyat və ruhun ölməzliyi-həmişəyaşarlığı məsələsini və dünya keyfindən sonrakı keyfdən əqlin təcrübəsizliyini söylədiklərimizə əlavə etsək, məsələ daha da qəlizləşəcəkdir.
Məhz burada ideoloji bir məktəbə ehtiyac, öz zəruriliyini üzə çıxardır. Ümumi bir teoriyaya ehtiyac. İnsan təkamülü və ümumbəşəri xoşbəxtlik əsas qayəsi olan əhatəli, harmoniyalı və münsəcim bir plana ehtiyac. Elə bir plan ki, ana xətlər və metodlar, gərəklər və gərəksizlər (olarlar və olmazlar), yaxşılar və pislər, məqsədlər və vasitələr, ehtiyaclar, dərdlər və dərmanlar, məs`uliyyətlər və mükəlləfiyyətləri tə`yin etmiş və bütün insanlar üçün mükəlləfiyyət və məs`uliyyətlərin ilham mənbəyi olsun.

Bəşər meydana gəldiyi zamandan, ən azı ictimai həyatın tərəqqisi bir sıra intriqalara səbəb olduğu andan e`tibarən,
 ideologiyaya (Qur`an terminologiyasında “şəriət”ə) ehtiyaclı olub zaman keçdikcə, insan inkişaf və təkamülləşdikcə, bu ehtiyac daha da şiddətlənmişdir. Keçmişdə qan qohumluğu və izgi, sülaləvi, qəbiləvi milli təəssübkeşlik, “ümumi ruh” kimi bəşər cəmiyyətlərinə hakim kəsilmişdi. Bu ruh öz növbəsində bir sıra ümumi amaclar (qeyri-insani olsa da) yaradır və cəmiyyətə bilik və istiqamət verirdi. Elmi-əqli tərəqqi bu bağlılıqları zəiflətmişdir. Zatən fərdiyyətə meylli olan elm ülfətləri zəif, sentimental əlaqələri isə kövrəldir. Günümüzün bəşərinə (və daha yüksək səviyyədə sabahın bəşərinə) birlik, istiqamət və müştərək ideal ərməğan edəcək və xeyir-şər, olarlar-olmazlar me`yarına çevriləcək vahid ehtiyac, məntiqlə silahlanmış amaldoğuran oyaqlıqla seçilmiş həyat fəlsəfəsizdir. Başqa sözlə, tam və mükəmməl ideologiyadır.
Belə bir yaşayış fəlsəfəsinə bu günün insanı dünənin insanından daha çox ehtiyaclıdır. Ona (insana) fərddən və fərdi mənafelərdən xaric gerçəkliklərə könül bağlantısı verə biləcək bir fəlsəfə. Bu gün artıq məktəbin, ideologiyanın ictimai həyatda önəmli yer tutması heç kimdə şübhə doğurmur.

Kim belə bir (ideoloji) məktəbin proje və fundamentini qoymağa qadirdir? Şübhəsiz bir şəxsin əqli kifayət deyil. Cəm şəkildə əql necə? İnsan keçmiş və hazırkı təcrübələr və mə`lumatlar toplusundan istifadə etməklə belə bir proje, plan cıza bilərmi? İnsanı əgər özü üçün ən böyük məchul sansaq, sözsüz bəşər cəmiyyəti və ictimai səadət onun üçün daha tanınmazdır. Nə etməli? Buradadır ki, varlıq və yaradılışa dair düzgün baxışa yiyələnsək, varlıq sistemini müvazinətli sansaq və nəhayət varlıqda boşluq və heçliyi inkar etsək, e`tiraf etməliyik ki, möhtəşəm yaradılış aparaturası bu böyük ehtiyacı boşlamamış, insan şüurunun üfüqündən üstün üfüqlə, yə`ni vəhy üfüqü ilə, bu magistral yolun ana xətlərini tə`yin etmişdir (nübüvvət prinsipi). Əql və elmin işi bu ana xətlərin daxilində hərəkət etməkdir. İbn Sina “Nicat” kitabında insanların bir insan (nəbi, peyğəmbər) vasitəsilə bəyan edilmiş şəriətə ehtiyacını necə də gözəl şəkildə çatdırır. İbn Sina yazır:
فالحجة الی هذا الانسان فی ان يبقی نوع الانسان و يتحصل وجوده اشد من الحاجة الی انبات الشعر علی الحاجبين وتقعير الاخمص من القدمين و اشياء اخری من المنافع التی لا ضرورة اليها فی البقاء بل اكثر ما لها انها تنفع فی البقاء
İnsan növünün davam etməsində və onun insani vücudu istiqamətində kamilləşməsində, nəbiyə (peyğəmbərə) –ilahi şəriət bəyanedicisinə olan ehtiyac, iki qaşa tük bitirmək və ayaqların altını çökük (qeyri-hamar) etmək və bu qəbildən olan digər mənfəətlərə ehtiyacdan daha önəmlidir. Hansı ki, bu mənfəətlər, insan növünün həmişə yaşarlığında tə`sirli olsalar da, zəruri deyillər.
Demək, möhtəşəm yaradılış orqanının mexanizminin kiçik və qeyri-zəruri ehtiyaclara laqeyid yanaşmadığı bir halda, ən önəmli ehtiyacları boşlaya bilərmi?!

Lakin əgər varlıq və yaradılış haqda doğru baxış sahibi olmasaq, insanın azğınlıqda məhkum olmasını və təbiət zülmətkədəsinin çaşqın insan tərəfindən hazırlanmış hər bir plan və ideologiyanın sadəcə məşğuliyyət və şaşqınlığdan özgə bir şey olmaması qarşısında boyun əyməyə məcburuq.

Bu e`tibarla ideoloji bir məsləkin zəruriliyi ilə yanaşı, eyni zamanda fərdin hər hansı bir ideoloji məktəbə bağlanmasının vacibliyi də aydın olur. 
Ancaq fərdin hansısa bir ideologiyaya bağlanması, inanc-iman adını kəsb etdiyi surətdə doğru şəkildə formalaşır; iman isə, zorla olmayan və məsləhətə xatir əmələ gəlməyən bir həqiqətdir. Zorla hansısa bir məktəbə təslim olmaq, boyun əymək mümkündür, lakin ideologiya boyun əyiləsi deyil, ideologiya qəbul ediləsi və cəzb olunasıdır, ideologiya inanc tələb edir.

Uğurlu bir ideologiya, bir tərəfdən əqli qane etmək və düşüncəni qidalandırmaqdan dolayı, hər hansı bir növ dünyagörüşünə arxalanmalı, ayrı bir tərəfdən isə, məntiqə öz dünya görüşündən effektli hədəflər çıxarmalıdır. Bu zaman imanın iki əsas ünsürü –eşq və qaneetmə (iqna) əl-ələ verərək dünyanı qurarlar.
Burada təfsilatını münasib bir surətdə həvalə etməklə, ixtisarla bir neçə məsələyə toxunmaq məcburiyyətindəyik.

A. İdeologiyalar iki növdür:

1) İnsana aid, (insani, ümumi)
2) Qrupa aid (xüsusi, sinfi).
İnsani ideologiyalar müəyyən sülalə, irq və zümrəni deyil, insan növünü müxatəb seçən ideologiyalara deyilir. Bu ideologiyalar xas bir təbəqənin azadlığının deyil, ümumilikdə bəşər növünün nicatının iddiaçısıdırlar; təqdim etdikləri plan xüsusi bir dəstəyə deyil, bütün insanlara aid edilir; cəlb etdikləri tərəfdan və havadarlar, yalnız müəyyən təbəqə ya qrupdan deyil, bütün təbəqəyə, qrup və millətlərdəndir.
Qrupa aid ideologiyalar isə əksinə, müəyyən qrup ya təbəqə çağırışçısıdır və qrupun qurtuluşunu, nicatını, azadlıq və üstünlüyünü diləyirlər, həmçinin sözləri həmin qrupa xitabəndir və təqdim etdikləri plan o dəstəyə məxsusdur və təkcə o qrupun arasından özlərinə himayəçi, tərəfdar və əsgər cəzb edirlər.

Bu ideologiyalardan hər biri insana dair bir növ baxışa arxalanmışdır. İslam ideologiyası kimi ümumi və insani ideologiya insan haqqında fitrət adlanan bir növ tanışlığa malikdir. İslami baxımdan insan yaradılış prosesində ictimai və tarixi amillərin tə`sirindən öncə, spesifik şəkildə var olmuş və ona şəxsiyyət bəxş edən heyvanla fərqli uca iste`dadları verilmişdir. Bu nəzərə əsasən, insan yaranışı daxilində bütün insanların malik olduğu bir növ şüur və şər xas vicdandan bəhrələnmiş və həmin vicdan ona insan şəxsiyyəti, də`vət etmə səlahiyyəti, çağırışçı olmaq və hərəkət vermişdir. Bu ideologiyalar öz də`vəti və hərəkət yaradıcılığına, insan növünün göstəricisi fitri vicdana söykənməklə başlayırlar.
Bir qrup ideologiyalar isə, insanla bağlı ayrı tərzdə düşüncəyə malikdirlər. Bu ideologiyaların baxışında şüur, vicdan və insan təmayülləri və milli və xalq həyatında tarixi amillərin və ya insanın sinfi durumunda ictimai faktorların tə`siri nəticəsində tə`yin edildiyindən, də`vət etmə, çağırışçı olmaq və hərəkət səlahiyyətinə sahib deyildir. Mütləq mə`nada insan –obyektiv deyil, qazanılmış (mücərrəd) mövcud olması e`tibarı ilə spesifik tarixi ya ictimai səbəbləri nəzərə almadan nə şüur, nə vicdan və nə də də`vət və xitab etmə səlahiyyətinə sahibdir. Marksizm və milli (millətçi) fəlsəfələrin bünövrəsi insan haqqında belə bir düşüncə əsasında qurulmuşdur. Sinfi mənfəətlər və ya milli və irqi hisslər, maksimum milli mədəniyyət hissləri bu fəlsəfələrin özəyidir.
Şübhəsiz İslam ideologiyası, qaynağı insan fitrəti olan birinci qisimdəndir. Məhz buna görə İslam müəyyən sinfə ya qrupa deyil, “bütün xalq”a
 (ən-Nas=bütün insanlar) xitab edir. İslam həqiqətən bütün qruplardan, hətta savaşa-döyüşə qalxdığı zümrələrdən belə (Qur`an bu təbəqələri mələ` və mutrif adlandırır) özünə himayədar cəlb edə bilmişdir. Bir dəstədən və qrupdan o dəstənin mənafeyi əleyhinə əsgər toplamaq, hətta bir fərdi, öz şəxsi cinayətkarlığı əleyhinə qaldırmaq, İslamın keçmişdə və hazırda xeyli sayda etdiyi işlərdəndir. İslam din olaraq insan vücudunun ən dərin qatlarına belə nüfuz etdiyindən və digər tərəfdən insani fitrətinə əsaslandığından fərdi, öz cinayətkarlığı üzərinə qaldıraraq, şəxsin öz əleyhinə çevriliş yaratmağa qadirdir (tövbə). Sinfi ideologiyaların inqilabi qüdrəti yalnız fərdi başqa fərd, yaxud qrupu digər bir qrup əleyhinə qaldırmaqdan ibarətdir. Bu ideologiyalar fərdi öz daxilində özü tərəfindən kontrol edilməsini bacarmadıqları kimi, fərdin öz üzərində inqilabını yaratmaqda da acizdirlər.
İslam din olaraq (və sonuncu din olduğundan, hər dindən daha yüksək səviyyədə), ictimai ədaləti bərpa etməkdən dolayı gəlmiş
 və sözsüz ki, məqsədi məhrumlara, zəiflərə, züml və istismar olunmuşlara qurtuluş bəxş etməkdir. Bununla belə İslamın xitab etdiyi təkcə məhrumlar və zəiflər deyildir. Necə ki, öz himayədarlarının bu təbəqədən cəlb etməmişdir. İslam, tarixin göstərdiyi kimi dini qüvvəyə və insani fitrətə arxalanaraq, hətta döyüşə qalxdığı qruplardan da əsgər toplamışdır. İslam insanlığın heyvanlıq, elmin nadanlıq, ədalətin zülm, musavatın ayrı-seçkilik, fəzilətin qəbahət, pərhizkarlığın özbaşınalıq və təkallahlığın (tövhidin) şirk üzərində zəfər teoriyasıdır-nəzəriyyəsidir. Məzlumların diktatorlar və dispotlar üzərində qələbəsi bu zəfərin nümunələrindəndir.
B. Keçən bəhsin ardınca bu məsələ ortaya atılmalıdır ki, görəsən insanın orijinal mədəniyyəti vahid mahiyyətə malikdirmi? Yoxsa ümumiyyətlə vahid mədəniyyət yoxdur və mədəniyyət irqi, milli ya sinfi mahiyyətə malikdir və hazırda var olan və ya gələcəkdə var olacaq mədəniyyət deyil, mədəniyyətlərdir?
Bu məsələ də bununla bağlıdır ki, görəsən insan növlüyü vahid və orijinal fitrətə malikmi? Və elə həmin orijinal və vahid fitrət insan mədəniyyətinə vahidlik verirmi? Yoxsa belə bir vahid fitrət mövcud deyil, mədəniyyət tarixi, irqi, coğrafi amillərin və ya qazancməqsədli sinfi təmayüllərinmi məhsuludur? İslam öz dünyagörüşündə vahid fitrətə inandığından, həm vahid ideologiya, həm də vahid mədəniyyət tərəfdarıdır.
S. Aydındır ki, sinfi insan bölümünə əsaslanan və gəlirtəmayüllü deyil, yalnız insani, vahid və fitri ideologiya əxlaqi dəyərlərə arxalanaraq insani mahiyyətə yiyələnə bilər.
C. Görəsən hər bir ideologiya zaman və məkanla əlaqədədirmi? Görəsən insan dəyişgən zaman durumu, mühit və məkan şəraitində özünə məxsus ideologiyaya sahib olmalıdırmı? Görəsən ixtilaf prinsipi (məkana uyğun şəkildə) və batil etmə və dəyişmə prinsipi (zamana uyğun şəkildə) ideologiyaya hakimdirmi? Yoxsa insan ideologiyası bir dəstəyə görə müxtəlif deyil vahid olduğu kimi, zaman və məkan baxımından da müxtəlif deyil, vahiddir, başqa sözlə bir qrupun nəzərinə əsasən xüsusi deyil, ümumi olduğu kimi, zaman və məkan nəzərindən də nisbi deyil, mütləqdir.
Bir ideologiyanın zaman və məkana görə mütləq ya nisbi olması da öz növbəsində bir baxımdan mənşəyinin insan fitrəti və məqsədinin insan nəslinin xoşbəxt gələcəyi olması ilə yaxud da (bir kəlmə ötürülüb) –mənşəyinin bir qrup şəxsin mənafeyi və milli və sinfi emosiyalar olması ilə əlaqəli, digər tərəfdənsə ictimai dəyişikliklərin mahiyyətini necə düşünməyimizlə bağlıdır. Görəsən cəmiyyət dəyişdikdə bir dövrü arxada qoyub, yeni dövrə qədəm basdıqda, o cəmiyyətin mahiyyətimi dəyişilir və nəticədə necə ki, su, istilik dərəcəsinin bir dövrə yüksəlməsi ilə buxara çevrilərək və daha sonra mayelərin deyil, qazların qanununa tabe olduğu kimi, cəmiyyətə antik qanunlarla tam fərqli qanunlarmı hakim kəsilir? Yoxsa ictimai dəyişkənlik və təmayül bu qəbildən deyil? Cəmiyyətin təkamülünün əsas qanunları və dəyişkənliyin baş verdiyi orbitmədar sabitdir. Cəmiyyət orbit və təkamül qanunu dəyişkənliyi deyil, mənzil və mərhələ dəyişkənliyinə uğrayır, necə ki, canlılar da təkamül qanunlarının sabit olduğu bir halda, bioloji baxımdan dəyişir, təkamül edir.
Bir ideologiyanın zaman və məkan baxımından mütləq ya nisbi olması bir cəhətdən də o ideologiyanın dünyagörüşünün hansı növ dünyagörüşü olması ilə bağlıdır. Elmi, fəlsəfi yaxud dini? (Üsuli əvvəliyye və bədihate əvvəliyye) əsasında qurulmuş fəlsəfi dünyagörüşünün eləcə də vəhy və nübüvvətdən qaynaqlanan dini ideologiyanın əksinə olaraq, elmi ideologiya qeyri-sabit dünyagörüşünə əsaslandığından davamlı ola bilməz.
Burada İslam maarifinin ana məsələlərindən sayılan (ümməl-məsail) fitrət məsələsi kimi, eyni zamanda cəmiyyətin dəyişilmə prosesi ətrafında söhbət açmağa fürsət yoxdur; ancaq həmin kitabın beşinci cildində, “cəmiyyət və tarix” haqda bəhs edərək, cəmiyyətin dəyişilmə cərəyanını və onun fitrətlə bağlılığını araşdıracağıq.
D. İdeologiyanın özünə sabitlik ya dəyişkənlik prinsipimi hakimdir? Yuxarıda insan ideologiyasının ayrı-ayrı zaman və məkanlara görə müxtəlif olub-olmamasından söz açdıq. Orada söhbət ideologiyanın ləğv və əvəz edilməsindən gedirdi. İndi isə məsələ bir ayrı şəkildə, bir ideologiyanın dəyişmə və əvəzilənməsi sirətində ortaya atılır. Söz budur ki, görəsən ideologiya məzmununa görə ümumi ya xüsusi, mütləq ya nisbi olmasına baxmayaraq, fenomen olaraq və fenomenlərin dəyişkənliyini, təkamülünü nəzərə alaraq, daima dəyişkən və təkamül halındadırmı? Görəsən doğulduğu anda bir ideologiyanın reallığı, onun inkişaf dövrünün reallığı ilə fərqlidirmi, belə ki, tezliklə köhnələrək öz səlahiyyətini əldən verməsin deyə, həmişə hökmən rəhbərləri –ideoloqları tərəfindən taraşlanmalı, islah edilməli, bəzək-zinət verilməli və yenidən nəzərdən keçirilməlidirmi? Yaxud ola bilərmi ki, bir ideologiya, rəhbərlər tərəfindən heç bir taraşlama və islaha ehtiyac duyulmadan, insan və cəmiyyətin ana xətlərinə arxalansın, rəhbərlər və ideoloqların rolu isə mə`na və məzmunu ələ gətirmək (“ictihad” etmək) olsun, bir sözlə, ideolojik təkamüllər, ideologiyanın məzmununda deyil, istinadlar nahiyəsində olsun?
Ötən sualların cavabına diqqət yetirməklə bu sualın cavabı da aydın olur.

İSLAM, TAM VƏ ƏTRAFLI MƏKTƏB
Belə bir dünyagörüşü əsasında qurulmuş İslam, ətraflı və realist bir məktəbdir. İslam insan ehtiyaclarının bütün tərəflərinə istər dünya ya axirətlə ilgili, cismi ya ruhi, əqli-fikri ya duyğu və emosiya ilə bağlı, fərdi yaxud ictimai ehtiyaclara diqqət yetirmişdir.
İslam tə`limi toplusu bir cəhətdən üç hissəyə bölünür:

A. Əqidə prinsipləri (Üsuli əqaid); yə`ni, haqqında maraqlanmaq, inanc kəsb etmək, hər bir şəxsin borcudur. Bu zəminədə insanın öhdəsinə düşən iş, elmi və tədqiqi şəkildədir.

B. Əxlaqiyyat; yə`ni, hər bir müsəlmanın onlarla özünü bəzəməli və əkslərindən-ziddlərindən çəkinməli olduğu bir sıra xislətlər. Bu zəminədə insan öhdəliyində olan iş nəfsi qorumaq və tərbiyə etmək tipindəndir.
C. Əhkam; yə`ni insanın obyektiv fəaliyyətləri ilə bağlı göstərişlər, istər məişət və mə`nəvi, dünyəvi ya axirətlə bağlı, istərsə də fərdi və ictimai fəaliyyətlər.
Şiə məzhəbinə əsasən beş prinsip İslam əqidə prinsiplərini (üsuli əqaidi) təşkil edir: Tövhid (təkallahlıq), ədl (İlahi ədalət), nübüvvət (peyğəmbərlik), imamət (imamlıq), məad (ölümdən sonrakı həyat).

İslam barəsində düzgün əqidəyə yiyələnmək hamının borcu olduğu əqidə prinsipləri haqda təqlid və kortəbii itaətkarlığı kafi saymayaraq, hər fərdin baxımsızcasına o inancların doğruluğunu öyrənməyi zəruri hesab edir. İslam baxımından ibadət, təkcə bədənlə bağlı, o cümlədən: namaz və oruc kimi ibadətlərlə və ya xüms və zəkat kimi iqtisadi ibadətlərlə bitmiş; ibadətin ayrı bir növü də fikri ibadətdir. Təfəkkür yaxud düşüncə ibadəti, insanın oyanışına səbəb olarsa, bədənlə bağlı illərlə ibadətdən daha üstündür.
QUR`AN BAXIMINDAN DÜŞÜNCƏNİN BÜDRƏMƏ YERLƏRİ
Təfəkkürə və zehni nəticə çıxarmağa də`vət edən, təfəkkürü ibadət bilən, inanc prinsiplərini yalnız məntiqi təfəkkürlə doğru sanan Qur`ani-kərim əsas bir mətləbi nəzərdən qaçırmamışdır ki, bəşərin düşüncə büdrəmələri haradan qaynaqlanır? Və xətaların, əyintilərin kökü haradadır? İnsan xətaya, sapqınlığa düçar olmadan düzgün düşünmək istədiyi halda nə etməlidir?
Qur`ani-kərim bir sıra işləri (fikri) xətaların, büdrəmələrin, azğınlıqların səbəbi kimi qələmə verir:

1. Elm və yəqin əvəzinə zənn və gümana (ehtimala) istinad etmə
Qur`anda buyurulur:
و ان تطع اكثر من فی الارض يضلک عن سبيل الله ان يتبعون الا الظن
“Əgər yer üzündə onların çoxuna itaət etsən, onlar səni Allahın yolundan azdırarlar. Onlar zənnə uyar və ancaq yalan danışarlar!”

Qur`ani-kərim bir çox ayələrdə zənn və gümana e`tina etməyi tənqid atəşinə tutur. İsra surəsində buyurulur:
و لا تقف ما ليس لك به علم
“Elm və yəqin ələ gətirmədiyin məsələni davam etdirmə (onu qəbul etmə).”

Hazırda fəlsəfi nəzərdən bəlli olmuşdur ki, ehtimala arxalanma səhv və yalnışlıqların başlıca amillərindən biridir. Rone Dekart Qur`andan min il sonra ilk məntiqi prinsipini bu şəkildə quraraq, dedi:
“Tam açıqlığı ilə mənə aydın olmayan heç bir şeyi həqiqət bilmirəm və tələskənlik, zehni irləliləmə və meylləmədən çəkinməliyəm. Müstəsna təşkil edənlər, ap-açıq aydın və heç bir şəkk-şübhə olmayandır.”

2. Nəfsani meyllər
Düşündüyü mətləblə bağlı düzgün mühakimə yürütmək istəyən adam tam şəkildə bir tərəfliyi qorumalı, yə`ni həqiqətsevrə və arqumentlərə-sənədlərə təslim olmağa çalışmalıdır; eynilə bir dosyanın hakim kimi, iddianın hər iki tərəfinə (hər iki iddiaçıya) tərəfsiz münasibət bəsləməlidir. Əgər hakim şəxsən bir tərəfə meyllənərsə, istər-istəməz həmin tərəfin arqumentləri nəzərini daha çox cəlb edəcək və digər tərəfin lehinə bu tərəfin isə əleyhinə olan dəlillər diqqətindən yayınacaq, elə bununla da səhvə yol verəcəkdir.
İnsan öz düşüncələrində, bir mətləbin isbatı ya inkarına nisbət tərəfsizliyini qorumasa və nəfsi istəkləri bir tərəfə əyilsə, istər-istəməz heç özü də bilmədən, düşüncə saatının əqrəbi nəfsani istəklərinə tərəf yönələcəkdir. Elə bu səbəbdən Qur`ani-kərim nəfsani meyli də zənn və gümana əsaslanmaq kimi, büdrəmənin səbəblərindən biri sayır. Bu barədə ən-Nəcm surəsində belə buyurur:
ان يتبعون الا الظن و ما تهوی الانفس
“(Onlar) zənn, güman və öz nəfslərinin istədiyindən başqa, heç nəyə itaət etməzlər.”

3. Tələsgənlik
Hər bir mühakimə və fikir söyləmək üçün müəyyən miqdarda lazımi sənədlərə ehtiyac var. Bir məsələdə kifayət qədər sənədin toplanmadığı bir halda fikir söyləmək, tələsmək düşüncədə sapqınlıqla nəticələnəcəkdir. Qur`ani-kərim dəfələrlə insanın elmi sərmayəsinin az olmasına və bir sıra böyük mühakimələrdə işarə edərək, tam yəqinlik bildirməyi ehtiyatdan uzaq sanır. Məsələn buyurur:
و ما اتيتم من العلم الا قليلا
“Sahib olduğunuz mə`lumat azdır və sizin mühakimə yürütməyiniz üçün yetərsizdir.”

İmam Sadiq (ə) buyurdu: Allah Qur`anda iki ayə ilə ədəbləndirdi: birincisi budur ki, bilmədikləri şeyi təsdiqləməsinlər (bir şeyin təsdiqində tələskənlik), digəri isə bilmədikləri və elm və yəqin mərhələsinə çatmadıqları məsələləri nəfy etməsinlər (inkarda tələskənlik).
Allah-taala bir ayədə buyurur:
الم يؤخذ عليهم ميثاق الكتاب ان لا تقولوا علی الله الا الحق 
“Məgər onlardan kitabda (fitrət kitabı ya səmavi kitablar) əhd alınmadımı ki, haqqdan (haqq olması isbatlanan) başqa heç nəyi Allaha nisbət verməsinlər?”

Başqa bir ayədə buyurur:
بل كذبوا بما لم يحيطوا بعلمه 
“O kafirlər elmini qavraya bilmədiklərini (tanımadıqlarını) təkzib etdilər.”
 

4. Ən`ənəviçi və köhnə baxışlı olmaq
İnsan ilkin təbiətinə -xarakterinə əsasən keçmiş nəsillərin, müəyyən bir fikri, əqidəni qəbul etdiyini gördükdə, barəsində fikirləşməyən imkan tapmadan avtomatik olaraq onu qəbul edir. Qur`an bizə xatırladır ki, uluların inanclarını, əqidələrini madam ki, əql me`yarı ilə ölçməmisiniz, qəbul etməyin, onların (keçmişlərin) inancları qarşısında bağımsız düşüncəyə sahib olun. Bəqərə surəsi 170-ci ayədə buyurur:
و اذا قیل لهم اتبعوا ما انزل الله قالوا بل نتبع الفینا علیه ابائنا او لو کان اباؤهم لا يعقلون شيئا ولا یهدون
“Onlara (bütpərəstlərə): “Allahın göndərdiyinə (Qur`ana) tabe olun!” –deyildiyi zaman, onlar, “Biz ancaq atalarımızın getdiyi yolla gedəcəyik!” –deyirlər. Bəs ataları bir şey anlamayıb doğru yolda deyildirlərsə necə? (Yenədəmi onlara tabe olacaqlar?)”
5. Şəxsiyyətpərəstlik
Şəxsiyyətlərə təmayül, düşüncə xətalarının amillərindən biridir. Antik və çağdaş dövrünün tarixi şəxsiyyətləri qəlblərdə kök salmış əzəmətə görə başqalarının fikri, düşüncəsi, qərarı və iradəsi üzərində tə`sir göstərir və həqiqətdə digərlərinin həm düşüncə, həm də iradəsini ələ keçirirlər. Başqaların onların düşündüklərini düşünür, onlar kimi qərar çıxarır, bir sözlə başqaları onların qarşısında düşüncə və iradə müstəqilliyini itirirlər.
Qur`ani-kərim bizi müstəqil düşünməyə çağırır və böyük şəxsiyyətlərdən kortəbii ardıcıllığı, əbədi bədbəxtliyin səbəbi bilir. Buna görə bu vasitə ilə öz yolundan sapan xalqın dilindən nəql edərək buyurur: Onlar qiyamətdə deyərlər:
ربنا انا اطعنا سادتنا و کبراءنا فاضلونا السبيلا
“Pərvərdigara biz öz böyüklərimizin, ata-babalarımız yolunu getdik və nəticədə onlar bizi gümrah etdilər (yoldan çıxardılar.)”

İSLAMDA TƏFƏKKÜRÜN QAYNAQLARI
Düşüncə və təfəkkür də`vət edən Qur`ani-kərim, düşüncənin sarsılma yollarını tanıtdırmaqla yanaşı, eyni zamanda təfəkkürün qaynaqlarını, yə`ni düşünməyə və onlardan elm və mə`lumat mənbəyi kimi istifadə etməyə yararlı-faydalı olduğu mövzuları da göstərmişdir.
İslam, ümumiyyətlə nəticəsi yalnız zehni yormaqdan əlavə faydası olmayan məsələlərə enerji sərf etməklə müxalifət etmişdir. Hansı ki, o məsələlərdə tədqiq yolu açıq deyil, habelə fərzən tədqiq olunası, lakin insan üçün faydasızdır.

Əziz Peyğəmbər (s) var olması faydasız olan və olmaması zərərsiz olan elmi hədər saydı. Ancaq tədqiq, axtarış yolu açıq, eləcə də faydalı elmləri İslam təşviq və tə`yid etmişdir.

Qur`ani-kərim faydalı və xeyirli təfəkkür üçün üç mövzunu bizə təqdim edir:

1. Təbiət
Təbiət, yə`ni yer, göy, ulduzlar, günəş, ay, bulud, yağış, küləyin əsməsi, gəmilərin dənizdə hərəkəti, bitkilər, heyvanlar aləmi, bir sözlə bəşərin ətraf aləmdə hiss etdiyi bütün şeyləri, haqqında düşünüləsi, təfəkkür ediləsi və nəticə çıxarılası mövzular kimi tanıtdıran xeyli sayda ayələr Qur`ani-kərimi büsbütün bürümüşdür. Nümunə üçün bir ayəni qeyd edirik:
قل انظروا ما ذا فی فی السماوات و الارض
“Xalqa de: “Diqqət və mütaliə edin, görün yerlərdə və göylərdə nələr mövcuddur?”

2. Tarix
Qur`anda bir çox ayələr bizi keçmiş xalqların həyatı haqqında mütaliə etməyə də`vət və onu elm kəsb etmək üçün bir qaynaq kimi təqdim edir. Qur`anın nəzərində bəşəriyyətin tarixi və onun dəyişiklikləri bir sıra adət-ən`ənə, qayda-qanunlar üzrə hərəkət edir, tarixi başıucalıq, alçaqlıq, müvəffəqiyyət, uğursuzluq, xoşbəxtlik və bədbəxtliklər ölçülmüş dəqiq hesablar çərçivəsindədir. Bu hesabları və qanunları tanımaqla, hazırkı tarixin idarəçiliyini ixtiyara keçirmək və ondan özünün və hazırkı dövrün xalqının səadəti üçün bəhrələnmək olar. İndisə sitat üçün bir ayə:
قد خلت من قبلکم سنن فسیروا فی الارض فانظروا کیف کان عاقبة المكذبین
“(Ey müsəlmanlar!) Sizdən əvvəl bir çox vaqiələr (ibrətli əhvalatlar) olub keçmişdir. İndi yer üzünü dolaşıb haqqı təkzib edənlərin aqibətinin necə olduğunu görün.”

3. İnsanın batini
Qur`an insan batinini xüsusi idrak mənbəyi kimi qələmə verir. Qur`ana görə həqiqəti kəşf etmək üçün yaradılış başdan başa ilahi nişanələrlə doludur. Qur`an tə`birincə insanın xarici dünyası “afaq”, daxili dünyası isə “ənfus” adlanır və elə bu yolla insan batininin önəmli əhəmiyyətini xatırladır. İslam ədəbiyyatında “afaq” və “ənfus” termini buradan meydana gəlmişdir.

Məşhur alman filosofu Kantın elə məzarı üzərinə də həkk edilmiş dünyaşöhrətli cümləsi var. O deyir: 
“İki şey insanı son dərəcə təəccübləndirir: biri başımız üzərindəki ulduzlarla dolu səma, digəri isə daxilimizdə yerləşən vicdan və batin.”

� Məşhur ingilis filosofu Habz bu fikirdədir.


� Dekartın məşhur nəzəriyyəsi.


� “Nitq qabiliyyətli canlı dedikdə, əsasən dərrakəli və düşünmə qabiliyyətinə sahib olmaq nəzərdə tutulur.


� İslam dini təfəkkürün oyanışı, Əhməd Aramın tərcüməsi, səh.203.


� Fəlsəfənin ləzzətləri, səh.292.


� Fəlsəfənin ləzzətləri, səh.135.


� IX əsrin məşhur İngilis filosofu.


� Fəlsəfənin ləzzətləri, səh.206.


� Altı qanad, səh.305.


� Vilaym Ceyms, Din və psixa.


� Vilyam Ceyms, Din və psixa.


� Erik Trum, Psixoteriya və din.


� Ali-İmran surəsi, ayə 83.


� Rum surəsi, ayə 30.


� Taha surəsi, ayə 124.


� “Ziyalılıq” dedikdə, müəllif qəlb gözünün işıqlı olması, uzaqgörənliyi nəzərdə tutur. (mütərcim)


� Muhəmməd surəsi, ayə 7.


� Tövbə, Hud, Yusif surələri, ayə 120, 115 və 90.


� Xüzu və xüşu ilə.


� Qur`anın mübarək ayələrinin məcmusundan belə anlaşılır ki, bu ixtilaflar və bu ehtiyac Nuh peyğəmbərin zamanından sonra yaranıbdır. Ondan öncəki peyğəmbərlər şəriət sahibi deyildilər. Ətraflı mə`lumat üçün bax: Təfsir əl-Mizan, Bəqərə surəsi, 231-ci ayənin şərhi. 


كان الناس امة واحدة فبعث الله النبيين. . . 


� “Bütün xalq”, “xalqın hamısı” mə`nasında olan bu sözün anlamında bə`zən şəkkə yol verilərək, imtiyazlı təbəqələrin əks nöqtəsi olan “ümumi xalq kütləsi” mə`nası ilə eyni götürülür. İslamın müxatəbi “ən-Nas” (insanlar) olduğundan, İslam dininin ümumi xalq kütləsinin dini olması iddia edilir və hələ bu cəhət İslama bir növ fəzilət də sayılır. Lakin bilməliyik ki, İslam üçün həm həqiqət və həm də fəzilət olan budur ki, İslamın müxatəbi təkcə xalq kütləsi deyil, əslində İslam xalq kütləsinin müdafiəsinə qalxmışdır və onun ideologiyası bir qrupa və təbəqəyə məxsus deyildir. Daha çox İslama üstünlük gətirən budur ki, insani fitrətə arxalanmaqla yanaşı, bə`zən vicdanları məhrum və aşağı təbəqələrin mənfəətinə oyatmışdır.


� Hədid surəsi, ayə 25; لقد ارسلنا رسلنا بالبينات و انزلنا معهم الکتاب و المیزان ليقوم الناس بالقسط. . . 


 Ə`raf surəsi, ayə 79.. . . قل امر ربی بالقسط. . . 


� Biz “Nübüvvətin sonu” kitabında, İslam ideologiyasının ümumiliyi, ictihadın müxtəlif məkan və dəyişgən zaman şəraiti ilə tətbiqi barəsində və dəyişkənliyi və təkamülü qəbul edənin İslam ideologiyası deyil, İslam ictihadı olması haqda söhbət açmışıq. Maraqlananlar ora müraciət edə bilərlər (müəllifin notu).


Sözügedən kitab hazırda Azərbaycan dilinə tərcümə edilir və çox güman ki, onun nəşri yaxın aylarda işıq üzü görəcəkdir (mütərcimin notu).


� Ən`am surəsi, ayə 116.


� İsra surəsi, ayə 36.


� Seyri-hikmət dər orupa, 1-ci cild.


� Nəcm surəsi, ayə 23.


� İsra surəsi, ayə 85.


� Ə`raf surəsi, ayə 169.


� Yunus surəsi, ayə 39.


� Əl-Mizan təfsiri, 6-cı cild, səh.319 (ərəbcə); Ə`raf surəsi, 169-cu ayənin şərhində.


� Əhzab surəsi, ayə 67.


� “Qur`anda mə`rifət” (epistomologiya) başlıqlı məqalədə, mövzular və tanışlıq, elm məsələsinə təfsilat ilə varılmışdır.


� Yunus surəsi, ayə 101.


� Ali-İmran surəsi, ayə 137.


� Fussilət surəsi, ayə 53. سنریهم اياتنا في الافاق و فی انفسهم حتی یتبین لهم انه الحق 

